
	Эрдэм сурсан морьд

	(Үлгэр найраглал)

	 

	Нэг

	 

	Хүүхдийн цэцэрлэг

	Өөртөө "машинтай"

	Хүнс-хэрэглэлээ

	Өдөртөө зөөдөг.

	Хүнд ажлаа

	Түүгээрээ бүтээдэг юм

	Хүрдэн дугуй нь

	Түмээрээ эргэдэг юм.

	Алим жимсийг

	Хайрцаг хайрцгаар тээнэ

	Амтат чихрийг

	Сав саваар зөөнө

	Будаа гурилыг

	Шуудай шуудайгаар ачна

	Тос цөцгийг

	Торх торхоор авчирна.

	Цэцэрлэгийн багшийн

	Түлшний модыг

	Хашаанд нь аваачна

	Цэвэрлэгч авгайн

	Түлэх нүүрсийг

	Хаяанд нь асгана.

	Цэцгийн мандлын

	Хар шороог

	Тээж татна

	Цэлгэр хашааны

	Хамаг хогийг

	Зөөж хаяна.

	Халуунд халдаггүй

	Энэ машин

	Даац сайтай

	Хүйтэнд хөрдөггүй

	Тэр машин

	Даанч зайтай.

	Урт аралтай

	Өргөн тэвштэй

	Утаа хаядаггүй

	Өндөр дугуйтай

	Хүнгэнэн асаж

	Дүнгэнэн дуугардаггүй ч

	Хүүхдийн цэцэрлэгийн

	Хүчтэй машин юм.

	Энэ машин байхгүй бол

	Энхрий хүүхдүүд яах билээ?

	Алим жимсгүй

	Амтат боовгүй

	Цөмөөрөө талхгүй

	Цөцгий тосгүй

	Агшаасан будаагүй

	Аягалсан сүүгүй

	Хэцүү байдалд орохыг

	Хэлүүлэлгүй мэднэ.

	Хүүхдийн цэцэрлэгийн

	Машин нь гэвэл

	Хүрэн халзан

	Морь нь байдаг

	Хүрэн халзны

	Жолооч нь гэвэл

	Хүрлээ гэдэг

	Өвгөн нь байдаг.

	Хүрэн халзан морь

	Хүрлээ өвгөн хоёр

	Хүч хамтран ажиллаж

	Хүүхдийн төлөө зүтгэсэн

	Хүндтэй их гавьяаг нь

	Хүмүүс бараг мэддэггүй юм.

	Хүрэн халзан даанч номхон

	Хүзүү сээрээ маажуулах дуртай

	Хүч тэнхээгээ ер хайрладаггүй

	Хүүхдийн төлөө л зүтгэж явдаг.

	Хүрэн халзан өөртөө байшинтай

	Хүйтэн нэвтрэхгүй дулаан байртай

	Өл хоолоо зунд нь бэлтгүүлнэ

	Өвөл хавар нь тарган цатгалан.

	Боодлын өвс

	Богцтой овьёос

	Илүүдсэн талх гээд л

	Идэх уухаар дутахгүй

	Өглөөнөөс эхлээд

	Үдэш хүртэл

	Өдөржин ажил хийж

	Тэндэх дэлгүүрээс

	Эндэх агуулахаас

	Арал тэвшээрээ дүүрэн

	Ачаа тээш авчирна

	Хагас сайн өдөр

	Хагас амарна

	Бүтэн сайн өдөр

	Бүтэн амарна.

	Амрах өдөртөө

	Баахан уйтгартай

	Ажил байхгүй

	Жаахан гунигтай.

	Тэр өдрүүдэд

	Эзэнтэйгээ уулзахгүй

	Тэрэг тоногтоо

	Хөллүүлж явахгүй.

	Ажил хийснээс

	Долоон дор

	Амралтын өдрүүд

	Урт санагдана

	Байсхийгээд л болдог

	Баяр ёслолын өдрүүд

	Хүрэн халзанд үнэндээ

	Хүнд хоногууд байдаг юм.

	Хүрлээ өвгөн харин

	Хүрэн халзнаас огт өөр

	Хагас сайнд

	Хагас амарч

	Бүтэн сайнд

	Бүтэн амарч

	Амрах өдөртөө

	Ажил ихтэй

	Амьдрал-гэр зуурын

	Амжуулах юм ихтэй

	Айл хунараар явж

	Ах дүүтэйгээ уулзана

	Хуучин танил хөгшидтэйгөө

	Хууч яриа урсгана.

	Хүүхэд байсан үеэсээ

	Хүүрнэж баахан ярина

	Залуу явсан цагаасаа

	Залгаж бас хөөрнө.

	Журамт цэрэгт элсэж

	Дүрэмт зэвсэг агсаж

	Дайсантай байлдсан тухайгаа

	Далаараа шархадсан тухайгаа

	Олон ажилд оролцож

	Од хийморьтой явсан тухайгаа

	Одон медалиар шагнагдаж

	Онц баяртай байсан тухайгаа

	Одоогийн хүүхдийн

	Аз заяатайн тухай

	Очих ирээдүйн

	Ач буянтайн тухай

	Наргиан цэнгээтэй яриа хөөрөө нь

	Намдана гэж ер үгүй сэн.

	Хайрцаг сав засаж янзална

	Хашаа хүрээнийхээ цасыг цэвэрлэнэ.

	Эвдэрсэн муудсаныг сэлбэнэ.

	Агшин зуур ч зүгээр суухгүй.

	Эмгэнтэйгээ театрт очиж

	Эгнээ суудлын голд сууж

	"Хунт нуур" бүжгэн жүжиг

	"Худалдагдсан бэр" дуулалт жүжиг

	"Шарилжин дундах цэцэг"-ийг юм уу

	"Шарай голын гурван хаан"-ыг

	"Сүхбаатар" "Цогт тайж"

	"Сүхболдын яриа" зэрэг

	Сонин кино, шинэ жүжгийг

	Сонирхон үзэх тун ч дуртай.

	Баяр ёслолын өдрүүд болоход

	Баахан одонгоо ярайлгаж зүүгээд

	Морьдын уралдаан

	Монгол бөхийн барилдаан

	Мотоциклчдын тэмцээн

	Шагай, сурын харваан

	Шатар даамны тоглоом

	Урт өндрийн харайлт

	Уужим зайн гүйлт

	Гар, сагсан бөмбөг

	Ган жадтай үсрэлт

	Боксын тэмцээнийг хүртэл

	Болж л өгвөл цөмийг үзнэ.

	Бүр нэг сонирхолтой нь гэвэл

	Бүжгийн талбайд очоод

	Эмгэнээ урьж тэврээд

	Эргэдэг вальс хийгээд

	Хөнгөн хөгжмийн аясанд

	Хөлөө нийлүүлэн бүжиглэснийг

	Үзсэн болгон бахархаж

	Үнэн сэтгэлээс баярлаж

	Алга ташсан удаатай юм

	Ахмадыг хүндэлсэн утгатай юм.

	Ингэж л сайхан амарч

	Инээж цэнгэж явахдаа

	Халзан хүрэн морио

	Хааяа хааяа бодож

	Өл хоолоор

	"Дутаагүй байгаа даа?

	Өвс ус нь

	Дундраагүй байгаа даа

	Ууттай овьёос нь

	Дуусаагүй байгаа даа?

	Ууц нуруу нь

	Амраа байгаа даа?

	Хашаанаас гараад

	Явчхаагүй байгаа даа?

	Хамраа, нохойд

	Уруулчхаагүй байгаа даа?» гэж

	Өглөө үдэшгүй зовж явдгийг

	Өөр хэн ч мэддэггүй юм.

	Даваа гарагийн өглөө болоход

	Даанч эрт ажилдаа очиж

	Хүрэн халзныхаа хашаанд орж

	Хүзүү далыг нь илэн хайрлана.

	Тэгээд их ч удалгүй

	Тэрэг тоногоо бэлтгэж

	Хүрэн халзандаа хөллөж аваад

	Хүрлээ өвгөн ажилдаа гарна.

	Өвгөн Хүрлээ

	Хэзээний заншсанаар

	Өдрийн ажлын

	Нарийн төлөвлөгөөтэй

	Өглөө ирүүтээ

	Дэвтэртээ бичнэ

	Өрөөнд нь ороод

	Коминдаагаар батлуулна.

	Хажуу яслийн

	Хайдав тэрэгчнийг

	Социалист уралдаанд

	Дуудан уриалж

	Амлалт үүргээ аваад

	Ажиллаж байгаа өвгөн дөө.

	Тэр үүрэгтээ дурдсан нь гэвэл:

	"Тэрэг тоногоо бүрэн байлгах

	Тэвш арлаа бүтэн байлгах

	Эдэлгээ морио тарган байлгах

	Эргэдэг дугуйгаа тостой байлгах

	Хүүхдийн хэрэгцээг таслахгүй зөөх

	Хүнсний зүйлийг муутгахгүй тээх

	Ариун цэврийг дээдлэн сахих

	Ажлын нарийн тооцоотой байх

	Олон үүрэг

	Авсан байна лээ

	Одоо түүнээ

	Амжуулж явна лээ.

	 

	Хоёр

	 

	Улсын цирк

	Хэдэн морьтой

	Ухаа халиун

	Олон зүстэй

	Уран сайхан

	Тоглолт хийдэг

	Ухаан төгс

	Эрдэм сургуультай

	Тэдний дундаас

	Онцгой эрдэмтэй

	Тэвхгэр биетэй

	Хүрэн халзан морь

	Ажил мэргэжилдээ

	Айхтар дадсан

	Авьяаслаг жүжигчин

	Байгаа юм даа!

	Өсөх наснаас

	Өдий хүртлээ

	Өдөр болгон

	Хичээл заалгана

	Өмнөх сурснаа

	Хичээн давтана

	Өөрийн эзний

	Үгэнд орно

	Заасан хичээл

	Оролдоход хүнд

	Зарим нэгийг нь

	Ойлгоход бэрх

	Тэглээ ч гэсэн

	Хоногийн олонд

	Тэсвэр зоригоо

	Дайчилсны хүчинд

	Бага багаар

	Сурсаар, мэдсээр

	Багшийнхаа хэлийг

	Ойлгосоор, мэдсээр

	Одоо энэ

	Хүрэн халзан морь

	Олонд нэртэй

	Жүжигчин болсон юм.

	Өөртөө зориулсан

	Тохилог сууцтай

	Өвс усны

	Том оо савтай

	Өндөр цалинтай

	Тогооч хүнтэй

	Өмсөх зүүх

	Торгон хувцастай

	Цэцэрлэгийн нөгөө хүрэн халзан

	Хагас сайн өдөр

	Хагас амарч

	Бүтэн сайн өдөр

	Бүтэн амарч

	Баяр ёслолоор

	Баахан амардаг бол

	Циркийн энэ хүрэн халзан

	Хагас сайн өдөр

	Бүтэн ажиллаж

	Бүтэн сайн өдөр

	Бүр их ажиллаж

	Баяр ёслолын үеэр

	Баахан ажилладгийг

	Багачууд та нар

	Юунаа андах вэ!

	Энгийн морь

	Хийж дадамгүй

	Эзэмшсэн мэргэжил нь

	Хэчнээн нарийн гээ!

	Жирийн морь

	Сурч давамгүй

	Жинхэнэ мэргэжил нь

	Хэчнээн нандин гээ!

	Дугуй танхим

	Хүнээр дүүрэн

	Дундах талбай

	Үртсээр дүүрэн

	Учиргүй олон

	Гэрэл цацарч

	Уянгат хөгжим

	Эгшиглэж эхлэхэд

	Хамгийн гоёхон

	Хувцсаа өмссөн

	Хазаар хударгаа

	Толгойдоо зүүсэн

	Дэл сүүлээ

	Туузаар гангалсан

	Дэгжин цэмцгэр

	Хүрэн халзан

	Хоёр өвдгөө

	Нугалж ёслоод

	Хотол түмэнд

	Баяр хүргэнэ

	Хойд хөл дээрээ

	Тэнцэж зогсоод

	Хорь, гучин

	Алхам явна.

	Хөгжмийн аясанд

	Бүжиг эргэнэ

	Хөндлөн дээгүүр

	Дүүлэн харайна.

	Гэдэс дороо

	Хүн тээгээд

	Гэмтэл учруулалгүй

	Хүчлэн давхина.

	Олон залууг

	Нуруундаа зогсоон

	Ойчуулж унагалгүй

	Нугаралт хийлгэнэ.

	Газраар хатгасан

	Улаан дарцгуудыг

	Ганцыг нь ч алдалгүй

	Урнаар шүүрүүлнэ.

	Олон янзын эрдэмд

	Онц гарамгай сурсан ч

	Онгирч хөөрдөггүй

	Овойж сагсайдаггүй

	Хүрэн халзан моринд

	Хүн бүхэн хайртай

	Ургасан дэлийг нь засдаг

	Үсчинтэй юм билээ

	Ундаа цайг нь зэхдэг

	Усчинтай юм гэнэ лээ

	Уран биеийг нь цэвэрлэдэг

	Сойзчинтой юм байна лээ

	Ууланд хүнсийг нь бэлддэг

	Хадланчинтай юм гэнэ лээ.

	Үй олон түүний тоглолтыг

	Үзэх бүрдээ гайхан ярина

	Үнэн тийм авьяасад нь

	Үнэлэлт өгч алга ташна.

	Араатан амьтан догшин ч гэлээ

	Ардаг зэрлэг зантай ч гэлээ

	Авхаалжит хүний эрхэнд орохоороо

	Аргагүй нэг бууж өгөх юм.

	Араатны хаан Арслан

	Алаг эрээн Бар

	Хөвч тайгын Баавгай

	Хөндий талын Чоно хүртэл

	Хүний эрхэнд орчхоод

	Хүзүү бөхийн сөгдөөд

	Багш эзний зарлигаас

	Бага өчүүхэн ч гажихгүй

	Заасан бүхнийг сурчхаад

	Зар дуулианд хүрчхээд

	Гавьяат болох нь холгүй

	Гайхуулж байх юм даа.

	Харамсалтай нь гэвэл

	Жүжигчин морийг

	Хамгаас өндөрт үнэлэн сайшааж

	Ардын юм уу

	гавьяат жүжигчний

	Алдар цолыг

	хүртээлээ гэхэд

	Хүндэлж түүнийг

	олзуурхан баярлах

	Хүний ухаан

	олдоогүй байна!

	Харин түүний

	эзэн багшийг

	Хамгаас онцолж

	эрхэмлэх ёстой

	Хүчээр давуу

	адгуус амьтанд

	Хүрч халдсан

	зориг нь бахтай

	Хэл мэдэхгүй

	бүдүүлэг амьтны

	Хэв ёсыг нь

	бүрэн өөрчилж

	Ажил үйлийг

	бүтээж чадах

	Авьяас чадвартай

	болгоно гэдэг

	Уран нарийн

	арга барилтай

	Ухаант хүний

	эрдэм юм.

	Үнэндээ тэр

	адгуус амьтан

	Үг мэддэггүй

	арчаагүй амьтан

	Уур нь хэрэв

	хөдлөх юм бол

	Уг эзнээ

	хорлох юм бол

	Урд хөлөөрөө цавччихвал

	Хурц шүдээрээ хазчихвал

	Хойд хөлөөрөө тангарчихвал

	Хондлойгоороо дараад хэвтчихвэл

	Хүн чухам юу ч болохгүй

	Хүчинд нь аргагүй дийлдэж

	Ямар их харамсал болохыг

	Яриулалгүй хэн ч мэднэ.

	Адгуус амьтанд халдаж

	Аргадаа оруулж чадсан.

	Хүний эрхэм гавьяаг

	Хүндлэн дээдлэх ёстой!

	 

	Ийм учраас төр улс

	Ихийн их зориг гаргаж

	Араатныг захирч дийлсэн

	Авьяастан болгож чадсан

	Зон олонд магтагдсан

	Зориг тэсвэрт хүнийг

	Улсын гавьяат жүжигчин

	Урлагийн гавьяат зүтгэлтэн

	Түмний алдартан

	Төрийн шагналтан болгож

	Одон медаль шагнаж

	Онцлон үнэлж байдаг юм.

	 

	Хүүхдүүд ээ! гэвч надад

	Хүүрнэж ярих үг байна!

	Би гэдэг энэ найргаа

	Бичиж эхлэх цагаасаа аваад

	Цэцэрлэгийн ажилчин

	Хүрлээ гуайг биш

	Циркийн жүжигчин

	Норвоо гуайг биш

	Хоорондоо ялгагдамгүй зүстэй

	Хоёр хүрэн халзан морины

	Сонин хөгтэй явдлуудыг л

	Сонирхуулж бичих гэсэн юм.

	Яагаад гэвэл:

	тэрэгчин Хүрлээ гуайн

	Ажил амьдралыг та нар дуулсан

	Яагаад гэвэл

	жүжигчин Норвоо гуайн

	Алдар гавьяаг

	та нар сонссон.

	Дуулсан сонссоныг чинь

	дахин нуршвал

	Дургүй чинь хүрч

	номыг минь хамхина

	Дуулаагүй сонсоогүйг чинь

	дэлгэж яривал

	Дур чинь хүрч

	номыг минь хайрлана

	 

	Гурав

	 

	Цэцэрлэгийн нөгөө

	хүрэн халзан

	Цэрдийтлээ

	Ус ууж

	Цүрдийтлээ

	Өвс идэж аваад

	Саравч байрнаасаа гарч

	Салхинд явъя гэсэн юм даг уу

	Цэвэр агаар амьсгалж

	Цэнгэж зугаалъя гэсэн юм даг уу

	Хашаанаасаа гарч

	Хавь ойроо харж

	Тахир гудамжаар алхаж

	Талбай чөлөөгөөр аялж

	Энэ тэрийг ажиглаж

	Элдэв үнэрийг сэжиглэж

	Жаахан ингэж яваад

	Баахан юм боджээ

	Эртнээс миний

	танил болсон

	Этгээд сонин

	энэ «амьтад»

	Улам бүр л

	олшроод байдгийн

	Учир шалтгаан

	юундаа бол оо?

	Хүмүүс үүнийг

	хайрлан бойжуулж

	Хүүхэд шигээ

	өсгөдөг юм бол уу?

	Тэнхээ чадлаар

	надаас давуу юм

	Тэвш арлаар

	хамаагүй илүү юм

	Арав дахин

	зөөх ачааг минь

	Ар нуруундаа

	цөмийг овоолчхоод

	Явалтаараа ч гэсэн

	надаас хурдан

	Ямар гэгчийн

	амьтан юм бол оо?

	Хойноосоо баахан

	манан гаргана

	Хоолойгоо муухай

	хүнгэнүүлж дуугарна

	Хөвч бие нь

	дөв дөрвөлжин

	Хөл нь гэвэл

	дув дугуй

	Хамрынхаа дор

	хоёр нүдтэй

	Харанхуй болоход

	гал гялалзана.

	Ардаа бас

	улаан нүдтэй

	Анивчиж тэр нь

	цавчилж байх юм.

	Харж л байвал

	нэг том

	шар алаг амьтан

	Хамаг олон хүнийг

	гэдсэндээ чихээд

	явчих юм 

	Хаана нь ч юм бэ дээ

	нэг газар

	хүрч очоод

	Хажуу бөөрөө

	ярж байгаад

	гаргачих юм

	Урагш хойшоо

	Зөрөлдөн давхиад л

	Усны урсгал шиг

	Жирэлзэн өнгөрөөд л

	Ухарч бас

	Араараа ч явах юм

	Учир нь олдохгүй

	Сонин амьтан юм.

	Том жижиг

	янз янз юм

	Толгойд нь харин

	хүн орчих юм

	Бас тэгээд

	над шиг мөн

	Байр сууцанд

	байдаг дэг ээ!

	Хааяа заримдаа

	энэ "амьтад"

	Хамаагүй уурладаг

	эд билээ шүү

	Яагаад ч юм бэ зодолдохоороо

	Ямаа шиг л тулдаг юм билээ

	Түрүүнд нэг том амьтантайгаа

	Түргэлж явсан жижиг амьтан нь

	Нүүрээ шалба шүргэлдэж

	Нүдээ сох мөргөлдөж билээ.

	Манай цэцэрлэг

	Миний оронд

	Магад ийм

	Амьтантай болбол

	Би гэдэг хийх ажилгүй

	Бэлчээрийн адуу шиг

	Хээр явах нь дээ.

	Уг нь би хүнтэй дасаж

	Удаан жил зүтгэсэн юм сан

	Хүүхэд багачуудын тусын тулд

	Хүч чадлаараа мэтгэсэн юм сан.

	Одоо намайг хөөж явуулаад

	Оронд минь үүнийг авдаг юм бол

	Морь би их гомдоно доо

	Молцог нулимсаа унагах л болно доо.

	Хүрэн халзан

	ингэж бодсоор

	Хүүхдийн цэцэрлэгээсээ

	нэлээд холджээ.

	Явсаар шогшсоор

	циркийн гадаа

	Яагаад ч юм бэ

	хүрээд очжээ.

	Тэндхийн хашааны

	завсраар харвал

	Тэвхийсэн биетэй

	хүрэн халзан морь

	Хазаар ногт ч үгүй

	сув сул

	Харин ч чөлөөтэй

	алхалж явна.

	Удмынхаа амьтныг

	харсан болохоор

	Уулзах сан гэж

	санасан юм даг уу,

	Хашааны завсраар

	хамраа оруулж

	Хангинатал нэг

	янцгааж орхив

	Цэцэрлэгийн хүрэн халзны

	энэ янцгаалтыг

	Циркийн хүрэн халзан

	"ир" гэж сонссон юм шиг

	Чимээ авангуут

	Чихээ сортолзуулан

	Чигээрээ наашаа

	Шогшоод ирлээ.

	Морь биеийг

	Олсноосоо хойш

	Монгол нутагт

	Төрснөөсөө нааш

	Урьд нь огт

	Бараагаа харалцаагүй

	Уулзаж учирч

	Яриагаа харилцаагүй

	Ив ижилхэн

	Халзан духтай

	Ав адилхан

	Хүрэн зүстэй

	Хооронд нь ялгамгүй

	Хоёр морь

	Хорвоо дээр бас

	Байдаг байжээ.

	Сараалжин хашааны

	Хоёр талаас

	Сайх хоёр

	Хошуугаа нийлүүлж

	Бие биеэ

	Үнэрлэн танарлаж

	Бишүүрхэж бэрэвшээлгүй

	Үерхэн танилцлаа.

	— Та чинь одоо хаана байдаг вэ?

	Танай эзэн юу хийдэг вэ?

	Хол явдаг уу?

	Хоол олддог уу?

	Ижий аавтай юу?

	Ижил сүрэгтэй юу?

	Улсын наадамд

	Очиж байсан уу?

	Уралдаанд чи

	Оролцож явсан уу?

	Уясан хүн чинь

	Аятай байсан уу?

	Унасан хүүхэд чинь

	Адтай байсан уу?

	Жүжигчин хүрэн халзныг

	ингэж асуухад

	Ажилчин хүрэн халзан

	ингэж хариуллаа.

	— Би уг нь

	Ар хустайд төрж

	Бэлчээрийн адуутайгаа

	Бургастайд өсөж

	Дараа нь тэгээд

	Энд ирээд

	Долоон жил

	Амьдарч байна.

	Унага байхдаа

	Зэлэнд уягдаж

	Ухаант хүний

	Гарт орсон юм.

	Ижийнхээ сүүг

	Хагас хөхөж

	Ихэнхийг нь тэгээд

	Хүнд өгсөн юм.

	Даага насандаа

	Хүүхдэд унуулж

	Далаад найзтайгаа

	Уралдан давхиж

	Хурдлан түрүүлж

	Ирснээс л байхдаа

	Хултай айргаар

	Мялаалгаж байсан юм.

	Хоёр гурван

	Жилийн дараа

	Хойноосоо тэрэг

	Чирч сураад

	Хол ойроос юм зөөж

	Хот газрын амьдралд даслаа.

	Идэр есөд

	Даарахгүй сууцтай

	Идэх уухаар

	Ажрахгүй нөөцтэй

	Ижилдэж дассан найз майз ч үгүй

	Иймэрхүү л янзтай амьдарч байна даа.

	Өглөө болгон тэргээ чирээд

	Өвгөн хүнд хөтлүүлж явна.

	Хаанаас ч юм бэ, энд тэндээс

	Хайрцаг савтай юм зөөнө.

	Хагас сайнд

	Хагас амарна

	Бүтэн сайнд

	Бүтэн амарна.

	Буман сүрэгтэйгээ нийлж яваад

	Бургастайн голоосоо

	ундлах сан гэж санах юм

	Сайхан намрын сэрүүн өдрүүдэд

	Сархиагтын хөндийгөөрөө

	давхих сан гэж бодох юм.

	Халуун зуны бүгчимхэн үдэд

	Харгиатын усанд 

	зогсох сон гэж санах юм

	Хар санаатай өлөн чонын

	хамрыг тас

	өшиглөх сөн гэж бодох юм.

	Хүсэл бодол ийм ч гэлээ

	Хүний гарт би зовоогүй явна

	Ямар ч талаараа бэлчээрийн адуунаас

	Ямба тохитой амьдарч явна.

	Боодол боодлоор өвс байна

	Богц богцоор овьёос байна

	Тэжээлийн хивэг, ногооны хальс

	Тэвш саваар овоолон байна.

	Хахир хүйтэнд бол

	Дотор нь халууцам пүнзтэй

	Халуун зунд бол

	Дор нь сэрүүцэм саравчтай

	Өглөөнөөс эхлээд

	Ажилд гарна

	Өөдөө сөөргөө

	Алхлан явна.

	Тэгэвч тэр нь хэцүү биш ээ

	Тээш ачаа нь хүнд биш ээ

	Бидний ижил олон морь

	Бишгүй л энд тэнд явах юм

	Хойноосоо бас тэрэг чирчхээд л

	Хойгуур урдуур зөрж л байх юм.

	Ажил гэвэл бүтээмжтэй

	Амьдрал гэвэл хүртээмжтэй

	Хүн эзний нөхөр болчхоод

	Хүндтэй ямбатай л явна даа, би.

	Ижилхэн төрсөн найз минь

	Ижий аав чинь бий юу даа?

	Унага болж заяасан

	Уг нутаг чинь хаана вэ дээ

	Энд чи байдаг юм бол

	Эрхэлсэн ажил юу сан билээ

	Сараалжин хашаанд хоригдоод

	Хоёр өвдгөө

	Сандарч байгаа юм биш биз дээ?

	Бүх амьдралаа чамдаа би

	Бүгдийг ярьж өглөө шүү дээ

	Өөрийнхөө тухай надад бас

	Өчүүхэн ч нуулгүй хэлээч дээ

	Цэцэрлэгийн ажилчин

	Хүрэн халзныг ингэж хэлэхэд

	Циркийн жүжигчин

	Хүрэн халзан ингэж хариулав:

	— Би чухам хаана төрсөн

	Бэлчээрт юм уу хотод юм уу

	Эцэг минь чухам

	Ямар азарга явсныг

	Ээж минь чухам

	Ямар гүү байсныг

	Одоо болтол мэддэггүйдээ.

	Онц харамсаж явдаг юм даа.

	Бага наснаасаа өдий хүртэл

	Байгаа газар минь энэ л билээ

	Төмөр хашаанаас гараагүй юм

	Төрлийгөө хайж уулзаагүй юм.

	Хэдэр догшин зан авиргүй

	Хэд хэдэн морьдынхоо хамт

	Дулаан тохитойхон байранд

	Дураараа амьдран суудаг юм.

	Боодол боодлоор ногоон өвс

	Богц богцоор амтат овьёос

	Багсармал тэжээл, байцайны навч

	Бас нөгөө хивэг хүртэл бий.

	Эзэн болсон нэг хүн

	Элдвийн юм надад заана

	Би түүнийг нь сурч чадахгүй

	Бишгүй л нэг зандруулна.

	Хоёр өвдгийг минь нугалуулна

	Хойд хөл дээр минь зогсуулна

	Учиргүй олон хүнийг бас

	Ууцан дээр минь шавуулна.

	Ташуурын сураас

	Тасхийх сүрээс

	Үнэндээ л гэхэд найз чинь

	Үхтлээ айдаг юм даа

	Хэлснийг нь муухан

	Ойлгоод ирэхээр

	Хий гэснийг нь жаахан

	Оролдоод үзэхээр

	Эзэн баахан баярласан шинжтэй

	Элдвийн идэш ам руу хийнэ.

	Тийм гэхийн аргагүй

	Тэрний амттайг яана аа

	Тэгээд би урамшиж эхэллээ

	Тэвчээр зоригоо гаргаж эхэллээ

	Олон хоног, сар жилээр

	Оролдон байж, мэрийн хичээж

	Овоо юм сурсан юм даа

	Одоо бүр мэргэжсэн юм даа

	Хэзээ билээ дээ, нэг өдөр

	Хэдийн байлаа даа, нэг орой

	Үй олон хүнд миний сурсныг

	Үзүүлэхээр харин гаргасан юм

	Хамгийн гоёхон

	нэмнээ нөмрөөд л

	Хазаар ногт

	толгойдоо зүүгээд л

	Дэл сүүлээ

	туузаар уяулаад л

	Дэгжин хээнцэр

	амьтан болчхоод л

	Эзэн багшийн заасан бүхнийг

	Эхнээс нь аваад адгийг нь хүртэл

	Их л хичээж хийгээд байлаа

	Идэх юм ам руу чихээд л байлаа.

	Нугалаад цоройсон чинь

	Хороолсон олон хүн

	Урд хоёр хөлөө

	Учиргүй хавсарч

	Пад пад хийлгээд л байх юм

	Чад чад дуугаргаад л байх юм.

	Хойд хөл дээрээ

	Тэнцэн зогссон чинь

	Хороолсон олон хүн

	Бас л урд хөлөө

	Балбаж, хавсарч

	Баахан пад, пад

	Байгаад л чад, чад

	Олон хүнийг

	Нуруундаа тээгээд

	Ойчуулж унагалгүй

	Нугаралт хийлгэлээ.

	Газраар хатгасан

	улаан тугуудыг нь

	Ганцыг нь үлдээлгүй

	түүлгэж чадлаа.

	Цугласан олон хүн

	Цугаараа л нөгөө урд хөлөө

	Чанга чанга хавсраад л

	Чад пад дуугаргаад л

	Аадрын сүртэй шуугилт шиг

	Асгарах мөндрийн шаагилт шиг

	Сонин хэрэг болсон юм даа

	Сонирхуулж яривал ийм л байна даа.

	Бас тэгсэн чинь нэг өдөр

	Балагтай хэрэг гарах дөхлөө

	Үүнийгээ чамд хэлбэл

	Үнэмшдэг бол уу, яадаг бол?

	 

	Адуу бидний заналт дайсан

	Авлигачин муу хөх чоныг

	Авчирч надтай уулзуулсан чинь

	Араа соёогоо ярзайлгаж байна.

	 

	Жалгын муу

	Жартгай саарал

	Хөндийн муу

	Хөх саарал

	Арын муу

	Арзгар саарал

	Уулын муу

	Урвагар саарал

	Талын муу

	Тарчиг саарал

	Учиргүй гөлөлзөөд

	Урд минь хялалзаад

	Сүлд нь мөхчихсөн

	Сүүл нь унжчихсан

	Сүр нь буурчихсан

	Сүг болчихсон

	Зогсож байхыг нь үзээд

	Золтой л би тангарчихсангүй.

	 

	Урьд эртийн тэр цагт

	Удмын маань нэг цовоо унага

	Уян зөөлөн сэтгэл гаргаж

	Уутнаас чоныг суллахад

	Амь насыг нь аварсан

	Ачийг санаж үзэлгүй

	Ирт шүдээ ярзайлгаж

	Идэхээр түүн рүү давшлахад

	Унага боловч

	Ухаантай байж

	Учир явдлыг

	Ухаж мэдэж

	— Чоно гуай та намайг идэх нь

	Чухам зөв хэрэг боловч

	Хойд хөлийн минь улан дор

	Хосгүй эрдэнийн үсэг бий.

	 

	Түүнийг нэг уншиж үзээд

	Түргэхэн шиг идэж үзээрэй! гэхэд нь

	Арчаагүй тэнэг хөх чоно

	Ар талд нь тойрон гарч

	Улных нь үсгийг унших гээд

	Ухаан алдталаа өшиглүүлж

	Сайран хамраа нээлгэж

	Сайрт үхсэн юм гэнэ лээ

	Би түүнийг алчихъя гээд

	Биеэ хурааж хүчээ зангируулсан чинь

	Эзэн маань түүний толгойг илбээд

	Эрхлүүлж байгаа харагдах юм.

	Хүн түүнийг захиран дийлж

	Хүчиндээ оруулж чадсан болохоор

	Тас өшиглөхөө больё гэж бодоод

	Таг дуугүй л зогсож байлаа.

	Дараагийн нэгэн тоглолтод

	Даанч олон хүн цуглалаа

	Заалгаж сурсан эрдмээ, би

	Залхууралгүй л үзүүлж эхэллээ.

	Тэгсэн чинь нөгөө хөх чоно

	Тэндээс үсэрч харайнгуутаа

	Ууц нуруунд минь авираад

	Унаад явдаг байгаа даа

	Ингээд л би

	дайсантайгаа нөхөрлөөд

	Иймэрхүү л янзтай

	амьдарч явна даа

	Циркийн жүжигчнийг

	Ингэж ярихад

	Цэцэрлэгийн ажилчин

	Ихэд гайхжээ.

	— Үгүй мөн хачин юм даа

	Үнэмшихэд тун бэрх байна даа

	Чоно чамайг унасан гэнэ ээ?

	Чоно шиг нохой байсан юм биш биз дээ?!

	Чоно нохой хоёр чинь

	Чухам бараг адилхан шүү

	Ялангуяа шар нохой бол ч

	Яг л чонотой ижилхэн шүү.

	— Биш ээ биш

	Би танилгүй яах вэ дээ

	Яах аргагүй чоно

	Яг намайг унасан юм.

	Ихэр юм шиг

	Ижил төрчхөөд

	Иймхэн юман дээр

	Итгэхгүй байхдаа яадаг юм бэ.

	— Нүгэлтэй сонин хэрэг байна даа

	Нүдээр үзэхээс нааш ч итгэхгүй ээ.

	— Та хэрэв үзье гэвэл

	Татгалзахгүй би зөвшөөрнө шүү.

	— Байя даа найз минь гай болоод

	Багалзуурдуулчихвал би л хохирно.

	— Тэгэхгүй байлгүй дээ найз минь,

	Тэрний төлөө битгий зов.

	— Тэгвэл нэг үздэг ч юм бил үү?

	— Тэг тэг! Үз үз!

	Та ерөөсөө энд ирвэл

	Таны оронд би очвол

	Хийдэг ажлаа

	Солиод үзвэл

	Хэр зэрэг

	Сонин байх бол?

	Та манайд ирээд

	Танайд би очоод

	Таны хийдгийг би хийвэл

	Миний хийдгийг та хийвэл

	Ямар соньхон байх бол оо?

	Яах вэ солиод үзэх үү?

	 

	Дөрөв

	 

	Өнөөдөр! Улсын цирк

	Өргөтгөсөн хөтөлбөртэй!

	Олон орны циркчидтэй

	Хамтарсан тоглолттой

	Монголын циркийн хөтөлбөрт

	Морины тоглолт орно

	Хүндэт олон үзэгчид

	Хүрэлцэн ирж сонирхоно уу!

	 

	Эрээн ганган зарлалууд

	Энд тэндгүй харагдана

	Хотын радиогоор зарлаж

	Хотлын чихэнд дуулгав.

	 

	Орой болоход дугуй танхим

	Олон хүнээр пиг дүүрэв

	Орон орны далбаа намирч

	Оршил хөгжим нижигнэв.

	 

	Агаарын гимнастик

	Акробатын хэсэг

	Давхар сандлын тэнцүүр

	Дан утасны бүжиг

	Шидэх банзны үсрэлт

	Ширээн дээрх нугаралт

	Үнэхээр сонин тоглолтууд

	Үзэгчдийн сэтгэлийг баясгав.

	 

	Гавьяат жүжигчин Норвоо

	Гарах тоглолтдоо бэлдээд

	Хүрэн халзан морьтойгоо

	Хүлээлгийн талбайд зогсоно.

	Цэвэр уран хийцтэй

	Цэнхэр хилэн нэмнээтэй

	Гөхөл дэлийг нь боосон

	Их л дэгжин гангалсан

	Богино жолоотой хазаарыг

	Толгой юундаа тохируулсан

	Боловсон жижиг эмээлийг

	Нуруу юундаа тохуулсан

	Хүрэн халзны тоглолтыг

	Хүүхдүүд яасан гайхах бол!

	Адгуусны энэ сургуулийг

	Амьтан яасан шагших бол!

	Хөтлөгч бүсгүй гарч ирээд

	Хөгжилтэйхэн цовоо байдлаар

	Амандаа микрофон барьж байгаад

	Алиахан сэргэлэн дуугаар

	Гавьяат жүжигчин Норвоогийн

	Гайхамшигтай морьдын тоглолт! гэнгүүт

	Аадрын борооны шаагилт шиг

	Алга ташилт нижигнэлээ

	Тал талаас

	гэрэл цацарлаа

	Танхим доргитол

	Хөгжим эгшиглэлээ.

	Хилэн хөшиг нээгдлээ

	Хүрэн халзан гарч ирлээ

	Урт шилбүүр тас хийхэд

	Ухарч тэр зугтах дөхлөө

	Урд хөлөө

	нугалах ч байдаггүй

	Улс олонд

	Хөгжмийн аялгуунд

	бүжих ч байдаггүй

	Хөндлөн дээгүүр

	харайх ч байдаггүй

	Амттай зуушаа

	аманд нь хийсэн ч

	Аргадан энхрийлж

	далыг нь илсэн ч

	Хүрэн халзан

	тэнэг юм шиг

	Хүмүүсийг ширтэн зогслоо.

	Амьтан сургагч

	Араатан захирагч

	Норвоо гуай

	Учиргүй гайхаж

	Ногтноос нь

	Угзчин барьж

	Бушуухан хөтөлж

	Буцаж орлоо

	Үй олон үзэгчдээс

	Үнэхээр их зовлоо.

	Олон орны циркчидтэй

	Хамтарсан тоглолт хийж байхад

	Түмэн олны нүдэн дээр

	Түлэх гэж байх уу даа!

	Алив түргэл!

	тун одоохон

	Адуу маллагчийг

	дуудаад ир!

	Ажлын хариуцлага

	алдсан түүнд

	Арга хэмжээ

	авах ёстой...

	Маллагч их л сандран

	Малгайгаа авч

	Толгойгоо илэн

	Магнайныхаа хөлсийг арчин

	Маш айсан шинжтэй

	Норвоо гуайн өмнө

	Номхон зогсоно.

	— Энэ морь яагаад

	Эзэн надад захирагдахгүй

	Заасан сургасныг хийхгүй

	Залхуу болсныг мэдсэн үү?

	— Үгүй ердөө мэдээгүй

	Үнэндээ гэхэд ажаагүй

	Богцоор овьёосыг нь өгч л байсан

	Бор талхыг нь идүүлж л байсан

	Хуучин янзаараа

	тэжээж л байсан

	Худгийн усыг нь

	уулгаж л байсан

	Харин одоо санахад

	Хамаг л өгсөн тэжээлийг

	Ховх сороод идчихдэг

	Ховдог л болсон байна лээ.

	— Энэ морь тэгвэл

	Эмгэг өвчин туссан байна

	Эмчийг одоо дууд

	Эрүүл мэндийг нь үзүүл!

	Тэр дорхноо

	Эмч ирж

	Тэвдэн сандран

	Энд тэнд нь гарч

	Нүдэндээ шилээ зүүж

	Чихэндээ чагнуураа хийж

	Уушги зүрхийг нь

	Чагнаж үзэв

	Уруул амыг нь

	Чангааж үзэв.

	— Энэ морь

	Эрүүл байна

	Элдэв өвчингүй

	Саруул байна.

	Уушгины тэлэлт

	Хэвдээ байна

	Зүрхний цохилт

	Жирдээ байна.

	Учиргүй гайхсан Норвоо гуай

	Уруу царайлан

	Шанаа тулж

	Санаа алдан сууснаа,

	— Үгүй хө эмч ээ!

	Үнэнийг гэж хэлэхэд

	Залхуу гэдэг өвчин

	Моринд ер нь тусах уу

	За тусжээ гэхэд

	Эмнэж ер нь болох уу?

	Эмч жаахан бодсоноо

	Эргэцүүлж нэг азнаснаа

	— Залхуу гэдэг өвчин

	Моринд тусдаг юм билээ

	Энэ өвчнийг харин

	Эдгээж болдоггүй юм билээ.

	Хүнд туссан залхууг бол

	Хүчээр эмчилж болдог юм

	"Шүүм" гэдэг

	Нэг сайн тариа бий

	("Шүүмжлэл" гэж байгаа юм)

	"Хүмүү" гэдэг

	Нэн сайн эм бий

	("Хүмүүжил" гэж байгаа юм)

	Энэ хоёрыг зэрэг хэрэглэхэд

	Эдгэдэг юм байна лээ дээ

	Харин моринд туссан

	Халдварт муу залхууг

	"Таш" гэдэг

	Нэг эмээр эмнэдэг боловч

	("Ташуур" гэж байгаа юм)

	Таатай үр дүн үзүүлдэггүй юм билээ.

	Би урьд багаа байхдаа

	Бэлчээрт хонио хариулдаг

	Бөөн сүүлтэй

	Бөгтөр нуруутай

	Хачин залхуу зантай

	Хашин цагаан морьтой байлаа.

	Яргай ташуураар гуядсан ч

	Явна аа гэж байдаггүй

	Хулсан ташуураар цохисон ч

	Хурдална аа гэж явдаггүй

	Ийм нэг морьтой байлаа гээд

	Их яриа дэлгэх гэхэд нь

	— За за түүх ярих

	Зав бидэнд алга байна

	Залхуу туссан энэ морийг л

	Засах арга хэрэгтэй байна.

	Манай циркийн

	Мал адгуусны

	Эрүүлийг хамгаалах

	Эрхэм үүрэгтэй

	Эмч та

	Энэ байдалд

	Цэгнэлт хийж

	Эрдэм шинжилгээний

	Дүгнэлт өгч

	Хэрхэн эмнэх

	Хэзээ эдгээх тухайгаа

	Одоо шийд!

	Оношоо тавь!

	Мэдэв үү, Та

	Чадах уу, хө!

	 

	Тав

	 

	Өвгөн Хүрлээ

	Өнийн заншлаараа

	Өглөө эртлэн

	Албандаа ирэв

	Өнөөдөр тун ч

	Ажил ихтэй

	Өчнөөн бараа

	Авчрах ёстой.

	Тавьдугаар дэлгүүрээс

	Масло-цөцгий

	Тавдугаар гуанзнаас

	Мах ногоо

	Гуравдугаар агуулахаас

	Гурил будаа

	Дөрөвдүгээр мухлагаас

	Дөчин наймын чихэр

	Зөндөө бараа авна

	Зөөж түүнээ авчирна.

	Ажлынхаа төлөвлөгөөг

	Дэвтэртээ бичээд

	Аж ахуйн нярваар

	Дээр нь батлуулаад

	Хүрэн халзнаа

	Саравчнаас гаргаж

	Хүзүү сээрийг нь

	Маажин илбэв.

	Халзан морь нь

	Өл сайтай

	Харахад нэг л

	Өнгө зүстэй

	Тарга хүч нь

	Нэмэгдсэн ч юм шиг

	Таатай сайхан

	Санагдсан гэнэ дээ

	Тоног хэрэглэлээ

	Толгойд нь углаж

	Тохом шоохойгоо

	Нуруунд нь бөхөлж

	Тэргэндээ хөллөхөөр

	Ухрааж байтал

	Тээр цаагуур

	Зөрж байна гэнэ.

	Урагш нь явуулаад

	Дахин ухраатал

	Учиргүй наагуур

	Ирж байна гэнэ.

	Ахиад л бас

	Ухрааж үзтэл

	Арлын гуя дээр

	Гишгэж байна гэнэ

	— За энэ чинь яахаараа

	Зангаа хувилгадаг морь билээ?!

	Арал тэргэндээ орохгүй

	Адайр зантай болох нь уу даа?!

	Асрал хайр ихдээд

	Амтат тэжээл ихдээд

	Ариг байх нь ихдээд

	Амарч зогсох нь ихдээд

	Ачаа тээш нь багадаад

	Ажил явдал нь багадаад

	Ямба тохь нь дэндээд

	Явахгүй болж байна уу?

	Янз янзаар оролдоод

	Ядаж бүр цөхчхөөд

	Ядарч бүр эцчихээд

	Яадгаа бүр алдчихаад

	Ташааны нь зузаан маханд

	Ташуурдаж нэг үзэв

	Гуяны нь нимгэн газарт

	Гуядаж нэг үзэв.

	Урт цулбуурыг нь дугтарч

	Угзарч нэг үзэв

	Уур нь нэлээн хүрээд

	Уллаж нэг чангаав.

	Өмнө нь үзээгүй

	Өөр бусдаас дуулаагүй

	Ийм хачин тохиолдол

	Итгэж боломгүй явдалтай

	Өвгөн Хүрлээ гуай учирч

	Өчнөөн их гайхлаа.

	Тайрдас мод сандайлаад

	Тамхиа гаргаж татсанаа

	Энэ моншийг ер нь би

	Эрхлэгчдээ хэлье гээд

	Ухасхийн бостол эрхлэгч нь

	Урдаас нь чиглээд ирлээ

	— Та одоо явах нь уу

	Татах юмаа авах нь уу?

	— Дарга минь, дарга минь сонсооч

	Даанч сонин хэрэг мандлаа

	Тоост хорвоод дал шахтлаа

	Тохиолдоогүй юмаа үзлээ.

	— Ямар хэрэг тохиолдоо вэ

	— Тэр хүрэн халзныг харав уу?

	— Яагаа вэ тэгээд Хүрлээ гуай!

	— Тэргэндээ орж өгдөггүй ээ

	Би бүр ядчихлаа

	Бишгүй оролдоод ядарчихлаа

	Арагшаа ухрахгүй байна

	Арлынхаа хооронд орохгүй байна

	— Ороолгож зодож, гуядаагүй бол

	Олиггүй аашийг нь хөдөлгөөгүй бол

	Орох байлгүй дээ, Хүрлээ гуай

	Одоо ингээд түргэлээрэй дээ!

	Аягүй занг нь хөдөлгөвөл

	Адгуус ч гэсэн уурладаг юм

	Аятай занг нь хөдөлгөвөл

	Араатан ч гэсэн зөөлөрдөг юм гэж

	Бидэнд та ярьдаг шүү дээ

	Бичиг зохиолд гардаг шүү дээ

	Амарч байгаад хөллө л дөө

	Азнаж байгаад хөдөл л дөө.

	 

	Даргыгаа ингээд яваад өгөхөд

	Дахиад л Хүрлээ гуай оролдов

	Ахиад л морь нь ухрахдаа

	Арлаасаа хамаагүй зөрчхөв.

	Өчнөөн хүүхдийг

	Махгүй болгож

	Өдрийн хоолыг » .

	Манжингүй хийлгэж

	Тарахад нь өгдөг

	Баавгайтай чихрийг

	Тасалж орхивол

	Балагтай болно

	Тэр хүүхдүүд

	Уйлбал яана

	Тэрэгчин Хүрлээд

	Гомдвол яана!

	Хажуу яслийн

	Хайдав тэрэгчинд

	Халз уралдаанаа

	Алдвал яана!

	Хамаг хүүхдийн

	Хүнсийг тасалсан

	Хариуцлагагүй гэгдэж

	Зэмлүүлбэл яана!

	Цаг минут ч

	Хэтрэх нь байна

	Цаад ажил ч

	Хэцүүдэх нь

	Бүтэхгүй ажлын төлөө

	Бүхэл өдрийг баралтай биш

	Өлзийн морийг гуйж л

	Өнөөдрийн барааг татахаас биш

	Мал эмнэлгээр дайрч

	Майдар эмчтэй уулзъя

	Малчны хорооны Жамбалаас

	Магадтай учрыг лавлая

	Хүрлээ гуай ингэж шийдээд

	Хүрэн халзнаа эргэж хараад

	Бушуу түргэн алхалж

	Булан тойроод арилахад

	Цэцэрлэгийн ахлах тогооч

	Цэнд гэдэг бүдүүн авгай

	Өнөөдрийн хоолны хольц

	Өчнөөн зүйлээр дутах нь гэж

	Шалавхан даргадаа хэлэхээр

	Шанагаа барьсан хэвээр

	Шанааныхаа хөлсийг арчсаар

	Шатаар хурдан өгслөө.

	 

	Зургаа

	 

	Циркийн хашаанаас

	Цэцэрлэгийн Хүрэн халзан

	Гунигтайхан гарч

	Гудамж уруудан гэлдэрлээ.

	Цэцэрлэгийн хашаанаас

	Циркийн Хүрэн халзан

	Гутралтайхан гарч

	Гудамж өгсөн сажиллаа.

	Дассан сурсан газраасаа

	Дайжиж гардаг маань

	буруу байж!

	Дадаагүй ажлыг хийх гээд

	Даваагүй өнгөрдөг маань

	булай болж

	Олон түмний нүдэнд

	Олиггүй байдал

	үзүүлчхэв бололтой

	Огт хийж чадахгүй мөртөө

	Онгироо зан

	харуулчхав бололтой

	Дур зоргоороо

	Аашилна гэдэг

	Дутагдал гаргахын 

	Үндэс байж!

	Хэл зөвшөөрөлгүй

	Авирлана гэдэг

	Хэв журмын

	Зөрчил байж!

	Цэцэрлэгийн ажилчин

	Хүрэн халзныг

	ингэж бодож явахад

	Циркийн жүжигчин

	Хүрэн халзан

	юу гэж бодож явав аа?

	Амьдарч дассан газраасаа

	Алга болдог маань

	буруу байж!

	Мэргэжээгүй ажлыг хийх гээд

	Мэдэмхийрч байсан маань

	булай болж!

	Өчнөөн хүүхдийн өмнө

	Өөдгүй хэрэг

	үйлдчихэв бололтой

	Өөрөө хийж чадахгүй мөртөө

	Өрвөгөр зан

	үзүүлчхэв бололтой

	Дэг журамгүй загнана гэдэг

	Дэндүү дураараа

	Шинж байж!

	Зөвшөөрөл зөвлөгөөгүй замнана гэдэг

	Зөрчилд орохын

	Шижим болж!

	Аль аль нь ингэж бодсоор

	Аажуухан гэлдэрсээр, сажилсаар

	Өргөн гудамжны тэхий дунд

	Өөд өөдөөсөө тулан уулзлаа.

	Цэцэрлэгийн ажилчин

	Хүрэн халзан

	Циркийн жүжигчин

	Хүрэн халзандаа:

	— За би чинь хөгөө тарьж

	Залхуу хойргоо дуудуулаад

	Заасан сургасныг мартлаа гэж

	Загнуулж зэмлүүлж дуусаад ирлээ.

	Өчигдөр үдэш

	Намайг гаргаад

	Өнгөтэй гоё

	Нэмнээ нөмөргөөд

	Дэл сүүлийг

	Цацаглаж уяад

	Дэгжин эмээл

	Цахдаж тохоод

	Дугуйрч суусан

	Олны өмнө

	Дунд нь авчраад

	Онцгой зогсоож

	Суран ташуураа

	Тас хийлгэж

	Сурснаа намайг

	Хий гэлээ л дээ.

	Чиний сурсныг хийх гэж

	Чинээгээрээ оролдоод давсангүй

	Чиглүүлж зааснаар нь байх гэж

	Чин үнэнээсээ зүтгээд дийлсэнгүй.

	Хоёр хөл дээрээ зогсох гээд

	Хондлойгоороо савж унах дөхлөө

	Өндөр дээгүүр харайх гээд

	Өвдгөөрөө сөхөрч бүдрэх шахлаа

	Үнэндээ би чам шиг хийж

	Үүргээ биелүүлж чадсангүй

	Эгнэн суусан олны өмнө

	Эзний чинь нэрийг гутаалаа.

	Яаж ч оролдоод сурч боломгүй

	Яггүй хэцүү мэргэжил байж

	Яавч тэгээд хийж чадамгүй

	Таггүй хүнд ажил байж!

	Цагаан хувцастай хүн ирээд

	Чагнаж ч үзлээ

	Чангааж ч үзлээ

	Чиний маллагчийг

	Дуудаж авчраад

	Чичиж ч байна лээ

	Чимхэж ч байна лээ.

	Энд тэндээс

	Гэрэл тусаад л

	Эгнэсэн олон

	Зэрэг ширтээд л

	Тэр газрын чинь

	Халууныг яана аа!

	Тэсхийн аргагүй

	Бүгчмийг яана аа!

	Сайхан юмыг нь

	Муухай болгочхоод

	Санасан хичээснийг нь

	Мохоож болиулчхаад

	Бүтэл муухантай л

	Яваад ирлээ дээ

	Бүү намайгаа

	Яншиж зэмлээрэй!

	Циркийн жүжигчин

	Хүрэн халзан нь

	Цэцэрлэгийн ажилчин

	Хүрэн халзандаа:

	— Би ч гэсэн хөгөө тарьж

	Бишгүй л их зэмлүүлээд ирлээ

	Чиний байрнаас

	Намайг хөтлөөд

	Чигээр нь явуулж

	Наранд гаргаад л

	Чирч явдаг

	Нөгөө тэргэнд чинь

	Чихэж намайг

	Оруулах гэв ээ!

	Урьд нь чиний зааснаар

	Ухраад орох гэсэн чинь

	Эсвэл цаагуур нь

	Эсвэл наагуур нь

	Зөрж орхиод болсонгүй

	Зөндөө оролдоод барсангүй.

	Уур нь хүрсэн

	Танай өвгөнд

	Удаа дараа

	Ташуурдууллаа.

	Байдаг тэр байр чинь

	Жиндүү гэдэг нь яана аа

	Бараг хөлдөж үхмээр

	Жихүүн гэдэг нь яав аа!

	Мэдээгүй сураагүй юм гэдэг

	Мэргэжээгүй дадаагүй ажил гэдэг

	Үнэхээр хэцүүг

	Сая л ойлголоо

	Үүргээ биелүүлэлгүй

	Салаад ирлээ.

	Одоо бодоход чи бид

	Олиггүй ажил хийжээ

	Хөөрүү сониуч зангаар

	Хөнгөн хийсвэр ханджээ.

	Аливаа ажил явдлыг

	Амар хялбарт тооцох

	Айхтар хүнд бэрхээс

	Арагшаа ухарч тойрох

	Болох болохгүй хоёрыг

	Бодож цэгнэхгүй зүтгэх

	Чадах чадахгүй юманд

	Чадлаа мэдэхгүй мэтгэх

	Тоймтой ганц санаа дээр

	Тогтож чадахгүй холбирох

	Тооцон бодох юман дээр

	Толгой мэдэхгүй хөлбөрөх

	Олон санаа санаж

	Огло үсэрч цовхрох

	Учир утгыг ололгүй

	Ухасхийн босож дэвхрэх

	Нэг нэгийгээ уруу татаж

	Нисэх мэт хөөрөх

	Аль алинаа буруу ойлгож

	Ам алдаж хийрэх

	Айхтар хортой болохыг

	Амьдрал бидэнд сургалаа

	Амьдралын энэ сургаалыг

	Ашид бид шингээлээ.

	Мэргэжсэн сурсан бүхнээрээ.

	Мэдсэн сурсан бүгдээрээ

	Хэн хэн нь ажиллаж

	Хүн хүнд тус болж

	Чадах чадах ажилдаа

	Чармайлт мэрийлт гаргаж

	Цааш цаашдын амьдралдаа

	Цаг алдалгүй зүтгэж

	Монгол хүний хайрладаг

	Морь хэвээрээ байцгаая гэж

	Ажил зориг чадлаараа

	Адууны нэрийг хамгаалъя! гэж

	Цэцэрлэгийн ажилчин

	Хүрэн халзан

	Циркийн жүжигчин

	Хүрэн халзан

	Хоёр ижилхэн

	Хүрэн халзан

	Хоорондоо ярилцаж

	Тохирсон гэнэ ээ.

	Хоёр ижилхэн

	Хүрэн халзан мориноос

	Хорвоод байгаагүй

	Шинэ үлгэр

	Бичигдсэн нь энэ ээ ...

	 

	(Төгсөв)

	1976 он

Яая даа байз

	 

	Мод ногоорч зун боллоо

	Мөд шарлаж намар болно оо

	Би тэгээд сургуульд орно

	Бичиг мэдэхгүй яана даа байз?!

	1973 он

	 


Ингэдэг байж таарна

	 

	Харилцуурын тэр утсанд

	Нарийхан нүх байдаг байх

	Хамаг л ярьсан үг хэл

	Түүгээр цувран гүйдэг байх.

	Хоёр талаасаа зэрэг яривал

	Хоорондоо үг нь мөргөлдөж

	Тэр нүхээр багталцаж

	Тэлж гарч чаддаггүй байх.

	1973

	 


Хүсэл

	 

	Зун—

	Чаргаар гулгаж болдог бол

	Даарахгүй нь таатай юм

	Өвөл—

	Дугуйгаар явж болдог бол

	Халууцахгүй нь аятай юм

	1973

	 


Гайхмаар юм

	 

	Манай аав ажилдаа очоод

	Маш өндөр цамхагт суугаад

	Байшин хийдэг том ханыг

	Байгаад л дээш нь өргөдөг юм.

	 

	Дэгээнд өлгөсөн тэр ханыг

	Дээш нь утсаар татаад явчихдаг

	Аавын энэ мундаг чадлыг

	Амьтан ер гайхахгүй юм.

	1973

	 


Тэмээ ямаа хоёр

	 

	Тэмээ

	Том мөртөө

	Тэнэг аймхай амьтан.

	Ямаа

	Жижиг мөртөө

	Яггүй зоригтой амьтан

	Нарийхан дээсээр тэмээг

	Хөтлөөд би явдаг юм

	Намайг ойртохоор ямаа

	Хөөгөөд мөргөх гэдэг юм.

	1973

	 


Тусгүй ажил хийлээ

	 

	Амттай чихрийг нь идээд

	Алаг цаасыг нь дэлгээд

	Оронд нь чулуу боогоод

	Охин дүүгээ хуурлаа.

	 

	Түүнийг дүү аваад

	Түргэн гэгч нь задлаад

	Хариугүй амандаа хийгээд

	Хазах гээд даасангүй ээ!

	 

	Жижигхэн дүүгээ би ер

	Хэрэггүй л хуурлаа даа

	Жигдхэн цагаан шүдийг нь

	Хэмхэлчих дөхлөө дөө.

	1973

	 


Асуулт, хариулт

	 

	Чийдэн хаанаас асдагийг

	Чи ер нь мэддэг үү?

	Байшингаас асдаг юм

	Биш! пийшингээс асдаг юм!

	1973

	 


Шувуунаас онгоц төрсөн ч

	 

	Бүргэд шувууг дуурайлгаж

	Бүх онгоцыг хийсэн байна

	Ажиглаж бодоод байвал

	Адилгүй юм хоёр байна.

	 

	Талбайд буугаад далавчаа

	Хумихгүй зогсох юм онгоц

	Тасарч хөөрөөд жигүүрээ

	Дэвэхгүй нисэх юм тэгээд...

	1973

	 


Борооны тухай бодол

	 

	Бороо яагаад ордгийг

	Бодоод бодоод олсонгүй

	Үүнийг ааваас асуувал

	Үүлнээс ордог гэх юм.

	 

	Дэлгүүрээс ээжийн авсан

	Дээлийн хөвөн шиг үүлийг

	Нар халааж хайлуулаад

	Нааш нь бороо оруулдаг байж.

	 


Чихэрт цадах юм сан

	 

	Чимгээгийн залуу ээж

	Чихрийн үйлдвэрт байдаг байж

	Ажлаас орой ирэхдээ

	Атга ч чихэргүй ирэх юм

	 

	Үгүй бол эд цөмөөрөө

	Ханатлаа идэж цадсан байх

	Үйлдвэрийнх нь дарга эсхүл

	Харамлаж тэднийг чадсан байх.

	1973

	 


Хачин юм даа

	 

	Хар, эр үхрийг маань

	Шар гэж хэлэх юм

	Өнөө болтол томчуул

	Өнгийг ер ялгахгүй юм.

	1973

	 


Муур

	 

	Манайх нэг мууртай

	Манай тэр муур

	Махны дэргэд байсан

	Магад хулгай хийдэггүй.

	 

	Мах идэх гэхээрээ

	“Мяу“ гэж хэлдэг юм

	Мяу гэж хэлж байгаа нь

	“Мах идье“ гэж байгаа юм

	 

	Муурын хэлийг би

	Муугүй мэддэг юм

	Муугүй мэддэг болохоороо

	Муурын гэдэс ч цатгалан

	1977

	 


Адилтгал

	 

	Өвөөгийн энэ эрүүг

	Өндөр уул гэж бодвол

	Өндөр уулын мод нь

	Өвөөгийн энэ сахал юм

	 

	Өндөр энэ уулыг

	Өвөөгийн эрүү гэж санавал

	Өвөөгийн эрүүний сахал нь

	Өндөр уулын мод юм.

	1973

	 


Үхэр-залхуу амьтан

	 

	Үхэр гэдэг амьтан

	Үнэхээр залхуу юм

	Урт сүүлгүй л бол

	Урагш ер явахгүй

	 

	Ус өвсөнд явахдаа ч

	Унтахаар орой ирэхдээ ч

	Өнөөх л урт сүүлээрээ

	Өөрийгөө зодож явуулдаг юм.

	1973

	 


Өвөөгийн таяг

	 

	Өвөө бөгтөр болохоор

	Өмнөө таяг тулдаг юм

	Урдаа хэрэв таяггүй бол

	Урагшаа онгосож ойчно.

	Заримдаа би гүйхдээ

	Зам дээр ойчих шахдаг юм

	Надад яг таарах

	Намхан таяг хэрэгтэй л байна

	 


Яагаад өөр нэртэй байна?

	 

	Аав чоныг алаад

	Арьсыг нь аваад иржээ

	Ядам гуайн шар нохойтой

	Яг л адилхан юм байна

	 

	Чоно гэдэг амьтан

	Нохойноос төрдөг юм бол уу?

	Нохой гэдэг амьтан

	Чононоос гардаг юм бол уу?

	 

	Хэрэв тийм бол нохойг

	Чоно гэж нэрлэхэд яадаг юм бэ

	Хээрийн тэр чоныг

	Нохой гэж нэрлэхэд яадаг юм бэ!

	1973


Загас барих амархаан

	 

	Яг болохоор ажлыг

	Яагаад ч юм бэ дээ

	Томчуул ер хийхгүй

	Тоохгүй явах юм даа

	 

	Урт уурга бариад .

	Улаан өт чулуудаад

	Загас барих санаатай

	Захад нь зогсоод л байх юм.

	 

	Усанд сэлж чаддаг бол

	Уут барьж ороод л

	Учиргүй олон загасыг

	Утгаад ирж болно доо.

	1973

	 


Зоригтой болох гайгүй ээ

	 

	Аав, ээжийгээ орой

	Ажилтай гээд явахаар нь

	Зоригоо шалгаж үзэхээр

	Зориуд гэрлээ унтраалаа.

	 

	Хамаг цонхоо хаагаад

	Хаалгаа сайн түгжээд

	Тас харанхуйн дотор

	Таг сууж чадлаа.

	 

	Өөрийнхөө ийм зоригтойг

	Өмнө нь би мэдсэнгүй

	Үүнийгээ Болдод хэлбэл

	Үнэмших бол уу яах бол!

	1973

	 


Дэндэв бид хоёр

	 

	Дэндэвтэй би дандаа

	Дэвсгэр дээр барилддаг

	Өдөр болгон бид хоёр

	Өчнөөн олон барилддаг

	 

	Дэндэв намайг дийлдэггүй

	Дэндэвийг би дийлдэггүй

	Хоёр биеэ дийлдэггүй

	Хоёулаа зэрэг ойчдог юм.

	1973

	 


Шинээр зохиосон илбэ

	 

	Усыг хийж болох уу? гэж

	Улсаас би асуусан юм

	Хэн ч хийж чадахгүй гэж

	Хэлж надад хариулсан юм.

	 

	Усыг би өөрөө хийх

	Уран арга зохиосон юм

	Ийм болохоор та нарт

	Илбэ үзүүлж болох юм.

	 

	За тэр сонин илбээ

	Заа гэвэл бэлэн л байна

	Гаднаас мөс авчраад л

	Гал дээрээ барихад л гүйцээ.

	1973

	 


Өвгөнд сахал хэрэгтэй

	 

	Өвөл болж цас орохоор

	Өдөржин тоглосон ч уйддаггүй юм

	Гудамж хашааны их цасыг

	Гурил шиг зуурч бөөгнүүлдэг юм.

	 

	Бөөгнүүлсэн цасан бөмбөгнүүдээ

	Бөмбөрүүлсээр зөөж овоолдог юм

	Жижиг том гурван бөөрөнхийгөөр

	Жигтэйхэн том өвгөн босгодог юм

	 

	Буурал өвөөгийн баруун гарт нь

	Бургас модоор таяг хийдэг юм

	Сахлыг нь харин юугаар хийхээ

	Санаад санаад олохгүй юм.

	 

	Усыг цасаар хийж болдог ч

	Үсийг даанч болохгүй юм

	Сахал болгоход яг таарах

	Сарлагийн сүүл хэрэгтэй болж.

	1973

	 


Өнгийн будган харандаа

	 

	Өнгийн будган харандаагаараа

	Өдий төдий зураг зурлаа, би.

	Тэмээ

	Морь

	Гэр

	Байшин

	Тэнгэр

	Нар

	Сар

	Машин

	Өдий төдий зураг зурлаа, би.

	Нугын цэцэг

	Эрээн эрвээхэй

	Нуурын ус

	Нугас галуу

	Хонь

	Ямаа

	Уул

	Мөрөн

	Хороо

	Хашаа

	Үүл

	Манан

	Өдий төдий зураг зурлаа, би.

	Будсаар зурсаар харандаанууд

	Бултаараа зэрэг дуусдаг байна.

	Цаасан дээр мөр гаргадаггүйгээрээ л

	Цагаан харандаа үлддэг байна.

	1973

	 


 

	Аавын нүдний шил

	 

	Аавын нүдний шилийг

	Анх зүүж үзсэн чинь

	Хамаг юм

	бүдгэрч байна

	Харахад бүр

	жижгэрч байна.

	Аавын нүдний шилийг

	Ахиад зүүж үзсэн чинь

	Өндөр барилга

	хугарч байна

	Өргөн цонх

	хагарч байна.

	Аавын нүдний шилийг

	Аваад зүгээр харсан чинь

	Хамаг юм

	томорч байна

	Харахад бүр

	тодорч байна.

	Өндөр барилга

	Хугараагүй байна

	Өргөн цонх нь

	Хагараагүй байна

	Сайхан аав минь яагаад

	Муухай шил зүүнэ вэ?

	1973

	 


Ногоон гэрэл

	 

	Ногоон гэрэл

	Ногоон гэрэл

	Наашаа ширтэн

	Найр тавин

	Асаж байна

	Ажиллаж байна

	Зам саадгүйг

	Зааж байна

	Залж байна

	За явцгаая!

	Улаан гэрэл

	Улаан гэрэл

	Урдаас хараад

	Ууртай юм шиг

	Асаж байна

	Ажиллаж байна.

	Явж болохгүйг

	Ярьж байна

	Ятгаж байна

	Яг зогсоцгооё!

	Шар гэрэл

	Шар гэрэл

	Нарны өнгөөр

	Найзтай гэгч нь

	Асаж байна

	Ажиллаж байна

	Дүрэм биелүүл

	Журам сахь гэж

	Зөвлөж байна

	Цөм дагацгаая!

ТОЙРОН БҮЖИГЛЭЖ, 
ТОГЛОН ЖҮЖИГЛЭЖ, 
ДУУЛАН БАЯСАХ САЙХАН

Бяртай болохын хүслэн

	 

	(Найман хүүхдийн харилцан жүжиглэж унших шүлэг)

	 

	Дөрвөн хүүхэд хоёр хоёроороо, хоёр талаасаа гарч ирээд зэрэгцэн зогсоно.

	 

	Бүгдээрээ (Цовоолгоор:)

	— Бяцхан жаал гэж биднийг хэлэх юм

	Бяртай болох сон гэж бид хүсэх юм.

	 

	Баруун хоёр нь:

	— Яавал чухам бяртай болохыг

	Янз янзаар бодож үзлээ, бид

	 

	Зүүн хоёр нь:

	— Хүчтэй гэж санасан бүгдээсээ

	Хүрч очоод ингэж асуулаа.

	 

	(Ингэж уншаад дуусахад дөрвөн талаас нь Домкрат Баавгай, Өргөгч цамхгийн дүрс өмнөө барьсан мөн үндэсний бөхийн зодог шуудагтай нэг хүүхэд гарч ирж зогсоно).

	 

	1 дүгээр жаал (Хүндэтгэлтэйгээр)

	— Даадаг өргөдөг их бяртан

	Домкрат гуай та сонсооч!

	 

	Домкрат (ихэмсгээр)

	— За, за. Би сонсож л байна

	Залгуулж цааш нь ярь ярь!

	 

	1 дүгээр хүүхэд (Учирлангуйгаар)

	— Ачаатай машин хэрвээ

	Айхтар шаварт суучихвал

	Барьж өргөөд гаргачихдаг

	Бяртай болох сон гэж санах юм

	Яавал чухам тийм болохыг

	Ярьж өгөөч! Зааж өгөөч!

	 

	Домкрат (ихэмсгээр)

	— Над шиг бяртай болно гэж

	Найдаж хүсэж байгаа бол

	Домкрат над шиг бяртай юм

	Даян дэлхийд байхгүй шүү.

	 

	1 дүгээр жаал (Урагш гоцлон үзэгчдэд)

	Даруйхан хариад хэлсэн үгийг нь

	Дахин дахин бодоод үзвэл

	Домкрат гуай тун онгироо юм аа гэж

	Дараа нь надад санагдаж билээ.

	 

	2 дугаар жаал (баавгайд хүндэтгэлтэйгээр)

	— Балар ойн их тамиртан

	Баавгай гуай та сонсооч

	 

	Баавгай (ёсорхуугаар)

	— За, за. Би сонсож байна

	Залгуулж цааш нь ярь ярь!

	 

	2 дугаар жаал (учирлангуйгаар)

	— Байшин барилгыг хэрвээ

	Байрыг нь солих шаардагдвал

	Татаж түлхээд нүүлгэчихдэг

	Тамиртай болох сон гэж санах юм

	Яавал чухам тийм болохыг

	Ярьж өгөөч! Зааж өгөөч!

	 

	Баавгай (Эелдэгхнээр)

	— Баавгай над шиг тамиртай болно гэж

	Багахан чи бодож яваа бол

	Зөндөө их самар цөм

	Зөгийн бал бас их ид!

	 

	2 дугаар жаал (Урагш гоцлон үзэгчдэд)

	— Баавгай гуайн хэлсэн ёсоор

	Бал ч идлээ, самар ч цөмлөө

	Тайрсан түлээ өргөх гэсэн чинь

	Тамир ердөө суугаагүй л байв.

	 

	3 дугаар жаал (Хүндэтгэлтэйгээр)

	— Өндөр барилгын их тэнхээтэн

	Өргөгч цамхаг гуай та чагнаач!

	 

	Өргөгч цамхаг (талархалтайгаар)

	— За, за. Би сонсож байна

	Залгуулж цааш нь ярь, ярь!

	 

	3 дугаар жаал (учирлангуйгаар)

	— Галт тэрэг хэрвээ

	Ган замаасаа гарчихвал

	Тэвэрч өргөөд тавьчихдаг

	Тэнхээтэй болох сон гэж санах юм

	Яавал чухам тийм болохыг

	Ярьж өгөөч! Зааж өгөөч!

	 

	Өргөгч цамхаг (тусархгаар)

	— Өргөгч над шиг тэнхээтэй болно гэж

	Өөрөө чи санаж явдаг бол

	Хүү минь чамд аминчлан хэлэхэд

	Хүнээс л асуувал дээр байх даа.

	 

	3 дугаар жаал (Урагш гоцлон үзэгчдэд)

	— Өргөгч гуайн хэлсэн үгэнд

	Үнэн голоосоо баярлаж билээ

	Эрсээр сурсаар энэ бөхийн

	Эгц өмнө нь очиж билээ

	 

	4 дүгээр жаал (баясгалантайгаар)

	— Түмэнд гайхагдсан их чадалтан

	Түвдэндорж гуай та чагнаач!

	 

	Түвдэндорж (Энхрийлэлтэйгээр)

	— За, за. Хүү минь сонсъё

	Залгуулж цааш нь ярь даа.

	 

	4 дүгээр жаал (Учирлангуйгаар)

	— Голын гүүр хэрвээ

	Голоороо хотойгоод уначихвал

	Чацаараа баганадаад тулчихдаг

	Чадалтай болох сон гэж санах юм

	Яавал чухам тийм болохыг

	Ярьж өгөөч! зааж өгөөч!

	 

	Түвдэндорж (бахархалтайгаар)

	— Тэр тун амархан хэрэг ээ

	Тэнхээтэй болох санааных аа

	Өглөө болгон гимнастик хийж бай

	Өөхнөөс бас битгий айж бай!

	 

	4 дүгээр жаал (Урагш гоцлон үзэгчдэд)

	— Ачит ахынхаа захисныг санаж

	Ариун сургаалыг нь биелүүлсэн чинь

	Ишиг хургыг тэврээд өргөвөл

	Их ээ дээр дааж байлаа шүү

	 

	(Дөрвүүлээ зэрэгцэн урагш алхан зогсож)

	— Бяцхан жаал гэж биднийг хэлэх юм

	Бяртай болох сон гэж бид хүсэх юм.

	 

	(Энэ шүлгийг 8 хүүхэд хувааж уншихад нэг хүүхдэд бадаг буюу 12 мөр шүлэг ноогдоно).

	1971

	 


Баясгалан

	 

	(Хүүхдийн тойрон бүжигт, түүдэг галын наадмын дуу)

	 

	Нийтээр:

	— Од мичид анивалзсан

	Онгон саран аялсан

	Асарлах цэнхэр огторгуй

	Амгалан цэлмэг байна.

	 

	Сэвлэг үсээр наадсан

	Сэрүүн зөөлөн салхин

	Хацар нүүрийг илбээд

	Хайрлан таалж байна

	 

	Асан дүрэлзсэн түүдгийн

	Ариун туяа гийгүүлэв

	Очин сацраг шидэлсээр

	Орчны байгалийг гэрэлтүүлэв.

	 

	Түмэн хүүхдийн баясгалан

	Түүдэг галын наадмаа

	Гараа барилцан дугуйраад

	Галаа тойрон эхэлье

	 

	(Эндээс бүжиг эхэлнэ)

	Эмэгтэйчүүд:

	— Цэцгийн уран цоморлог

	Дэлгэрч байгаагаар бүжиглэе

	Цэгээн хөөрхөн тагтаа

	Дэвж байгаагаар бүжиглэе.

	 

	Эрэгтэйчүүд:

	— Эх орныхоо уудмаар

	Аялж байгаагаар бүжиглэе

	Эрдэнэс баялгаа уудалж

	Ашиглаж байгаагаар бүжиглэе.

	 

	Эмэгтэйчүүд:

	— Удамт баян сүргээ

	Хариулж байгаагаар бүжиглэе

	Уураг цагаан сүүг нь

	Хөөрүүлж байгаагаар бүжиглэе

	 

	Эрэгтэйчүүд:

	— Хашийн цагаан ордуудыг

	Цамхаглуулж байгаагаар бүжиглэе

	Харгуй дардан замыг

	Цардаж байгаагаар бүжиглэе.

	 

	Эрэгтэй, эмэгmэй бүгдээрээ:

	— Орон бүхний хүүхдүүдтэй

	Харилцаж байгаагаар бүжиглэе

	Онцын халуун сэтгэлээр

	Ярилцаж байгаагаар бүжиглэе

	 

	Эмэгтэйчүүд:

	— Алтан номын хуудсыг

	Уншиж байгаагаар бүжиглэе

	Ажил сурлагын талбарт

	Уралдаж байгаагаар бүжиглэе.

	 

	Эрэгтэйчүүд:

	— Сугсалзсан тарианы түрүүг

	Ганхаж байгаагаар бүжиглэе

	Суваг шуудууны хоолойг

	Гагнаж байгаагаар бүжиглэе.

	 

	Эрэгтэй, эмэгтэй бүгдээрээ:

	— Өндөр настан ахмадаа

	Хүндэлж байгаагаар бүжиглэе

	Өргөн дэлхийн түмэнтэй

	Мэндэлж байгаагаар бүжиглэе.

	Саруул үйлсийг бадруулахаар

	Дэвшиж байгаагаар бүжиглэе

	Сайхан ирээдүйг байгуулахаар

	Давшиж байгаагаар бүжиглэе.

	 

	(Энд бүжиг дуусна)

	 

	Нийтээрээ:

	Гараа барилцан дугуйраад

	Галаа тойрон дуулалдаад

	Өнийн ирээдүйг зөгнөөд

	Шөнийн харанхуйг баясгалаа.

	 

	Од мичид анивалзсан

	Онгон саран аялсан

	Асарлах цэнхэр огторгуй

	Амгалан цэлмэг байтугай!

	1975

	 


Багш таныгаа дуулна

	 

	Ачтай тустай хүн гэвэл

	Алтан дэлхийд олон юм аа

	Ачтай тустай тэдний дотроос

	Ардын багшаа онцлох байна аа

	 

	Үсгийн "А"-гаас

	Тооны "1"-ээс

	Эхлэн сургасан

	Эрдэмт таныгаа

	Насан туршийн

	Нандин хайраар

	Дуулан дуулж

	Дурсан явна аа!

	 

	Энэрэл ивээлтэй хүн гэвэл

	Энэхэн дэлхийд олон юм аа

	Энэрэл ивээлтэй тэдний дотроос

	Эрдэмт багшаа онцлох байна аа.

	 

	Оюун эрдмийн

	Оргилд авирах

	Оньсыг тайлсан

	Онцгой таныгаа

	Насан туршийн

	Нандин хайраар

	Дуулан дуулж

	Дурсан явна аа!

	Халамж элбэрэлтэй хүн гэвэл

	Хатан дэлхийд олон юм аа

	Халамж элбэрэлтэй тэдний дотроос

	Хайрт багшаа онцлох байна аа

	 

	Ариун эрдмийн

	Алтан түлхүүрийг

	Атгуулж өгсөн

	Ачтан таныгаа

	Насан туршийн

	Нандин хайраар

	Дуулан дуулж

	Дурсан явна аа!

	1975


Таван эрдэнийн дуу

	 

	(5 гоцлол бүхий олон хүүхдийн харилцан дуулж бүжиглэх дуу. Бүжгийн хөдөлгөөнийг цэцэрлэгийн багш нар өөрснөө дэглэнэ)

	 

	Монгол хувцастай олон хүүхэд тал дугуй хэлбэртэй зэрэглэн зогсоно. Тэдний дундаас нэг хүүхэд онцгойрон гарч ирээд дуулах нь:

	 

	Нэг хүүхэд:

	— Манай олон хүүхэд

	Маш сайхан дуулдаг

	Тойрон бүжгээ хийгээд

	Тоглон наадах дуртай.

	 

	Нийтээрээ:

	Хамгийн дуртай дуугаа

	Харилцан бүгд дуулъя

	Баясуун сайхан наадмаа

	Багачууд бид хийе!

	 

	Гоцлол 1.

	— Бумаар тоглох ижилтэй

	Бужгар хөөрхөн ноостой

	Хундан цагаан хургаа

	Хашин байж наадъя

	 

	Гүүргий, гүүргий, гүүргий

	Гүүргий, гүүргий, гүүргий

	Майлан майлан дуулаад

	Ээжээ сана аа байлгүй.

	 

	Гоцлол 2.

	Түмээр өсөх сүрэгтэй

	Жимээр цувах дуртай

	Түнтгэр хөөрхөн тугалаа

	Ивэлгэн байж наадъя

	Өөв, өөв, өөв

	Өөв, өөв, өөв

	Мөөрөн мөөрөн дуудаад

	Мөөмөө санаа байлгүй

	 

	Гоцлол 3.

	Мойл хар нүдтэй

	Мяндсан зөөлөн ноостой

	Босоо бөхтэй ботгоо

	Хөхүүлэн байж наадъя

	Тоор, тоор, тоор

	Тоор, тоор, тоор

	Буйлан буйлан дуудаад

	Сүүгээ сана аа байлгүй.

	 

	Гоцлол 4.

	Нарийн саваа хөлтэй

	Намираа сайхан сүүлтэй

	Унахад хурдан унагаа

	Зэллэн байж наадъя.

	Гурий, гурий, гурий

	Гурий, гурий, гурий

	Янцгаан янцгаан дуудаад

	Хөхөө сана аа байлгүй.

	 

	Гоцлол 5.

	Дэлдэн хоёр чихтэй

	Дэгдэн цовхрох зантай

	Эрх цовоо ишгээ

	Хураан байж наадъя

	Зуу, зуу, зуу

	Зуу. зуу, зуу

	Майлан майлан дуудаад

	Мөөмөө сана аа байлгүй

	 

	Нэг хүүхэд:

	— Тансаг баян орныхоо

	Таван хошуу сүргээ

	Бүх нутгаа бүрхтэл

	Их олон болгоё!

	 

	Нийтээрээ:

	— Аав, ээж хоёртойгоо

	Ах, эгч нартайгаа

	Малаа өсгөх гайхам аа

	Малчин болох сайхан аа!

	1971

	 


Телевизийн үдшийн үлгэрийн ахыг угтах дуу

	 

	Үүл үүлний доогуур

	Хөвөнхөн хурдалж

	Уул уулын дээгүүр

	Хөөрөнхөн дэгдэж

	Алс үлгэрийн орноос

	Ах Боролдой ирлээ

	Гялайлаа

	Гялайлаа

	Гялайлаа!

	 

	Жил жилийн газрыг

	Товчилдог морь юм

	Зүйл зүйлийн үлгэрийг

	Толилуулдаг ах юм

	Алс үлгэрийн орноос

	Ах Боролдой ирлээ

	Гялайлаа

	Гялайлаа

	Гялайлаа!

	 

	Үлгэр үлгэрийн дээжээс

	Бэлэгтээ авчирч

	Үдэш үдшийн цагаар

	Бидэндээ хүүрнэж

	Алс үлгэрийн орноос

	Ах Боролдой ирлээ

	Гялайлаа

	Гялайлаа

	Гялайлаа!

	1974

	 


Телевизийн үдшийн үлгэрийн дараах бүүвэйн дуу

	 

	Бутанд хярдаг

	Бүжин туулай

	Унтлаа

	Унтлаа

	Бүүвэй

	Бүүвэй.

	 

	Бургасанд жиргэдэг

	Борхон болжмор

	Унтлаа

	Унтлаа

	Бүүвэй

	Бүүвэй.

	 

	Үлгэр туульсын

	Үлэмж сайханд

	Баяслаа

	Баяслаа

	Бүүвэй      

	Бүүвэй.

	 

	Үдэш болоод

	Үй түмэн

	Амарлаа

	Амарлаа

	Бүүвэй

	Бүүвэй.

	 

	Боролдой ах нь

	Болзсон цагтаа

	Ирнэ ээ

	Ирнэ ээ

	Бүүвэй

	Бүүвэй.

	 

	Багачууд та нарт

	Бахтай үлгэрээ

	Ярина аа

	Ярина аа

	Бүүвэй

	Бүүвэй.

	 

	Нарлаг өглөөг

	Найртай амгалан

	Угтъя

	Угтъя

	Бүүвэй

	Бүүвэй.

	 

	Найз нар минь

	Нам тайван

	Нойрс доо

	Нойрс доо

	Бүүвэй

	Бүүвэй.

	1974


Таван хөөрхөн болжмор

	 

	Таван хөөрхөн болжмор

	Талхны хэлтэрхий тойрлоо

	Тасалж хэсэглэж булаацалдалгүй

	Тал талаас нь тоншлоо.

	 

	Тэгтэл нэг болжмор

	Тэр хэлтэрхийг зуулаа

	Тэртээ холыг чиглээд

	Тэнхээгээрээ нислээ.

	 

	Холдолгүй буцаад ирнэ гэж

	Хороолгүй яваад авчирна гэж

	Хоолгүй хоцорсон дөрөв нь

	Хойноос нь хараад үлдлээ.

	 

	Тасраад явчихсан болжмор

	Талхны хэлтэрхийг идчихээд

	Мөдхөн буцаж ирээд

	Мөчир дээр суугаад жиргэлээ.

	 

	Бусдаас онцгой болжмор

	Булааж авдаг нь юу вэ?

	Бужигнаж дассан нөхдөөсөө

	Буруулж зугтдаг нь ямар вэ?

	1973


Оюунтүлхүүр, зуу зуу хоёрын тухай орчин үеийн нэгэн үлгэр бичигдэв

	 

	Эхлэл

	 

	Хөөрхөн охин Оюунтүлхүүр

	Хөххөн ишиг зуу зуутайгаа

	Хөтлөлцөнхөн явж байна

	Хөгжилдөнхөн ярьж байна.

	 

	Нарт дэлхийд төрснөөс хойш

	Найз нөхөд болсноос нааш

	Намтар түүх нь ямар байсныг

	Наргиа шүлэг ярина аа, одоо.

	 

	Нэгдүгээр үлгэр

	Хавар юм санжээ! Тэр хоёр

	Хаанахын ч юм бэ дээ? нэг нэгдэлд

	Малын төл хүлээн авахад нь

	Малчин айлд хүчин туслахаар

	Тогтмол ажилладаг сэтгүүлээсээ

	Томилолт аваад явсан юм байж!

	 

	Баян нэгдэлд очсон даруйгаа

	Бадрал гэдэг даргатай уулзаж

	Бадрах гэдэг малчин айлд

	Барай бүрийгээр очсон юм санж

	 

	Хөөрхөн охин Оюунтүлхүүр

	Хөххөн ишиг зуу зуутайгаа

	Хөтлөлцөнхөн яваад ирэв үү?

	Хөөрөлдөнхөн яриад ирэв үү?

	Малчин Бадрахынх тэр хоёрыг

	Маш баяртай угтаж гэнэ ээ

	 

	Яах вэ дээ тэгээд маргаашаас нь

	Ямаан сүрэг нь төллөж эхэлжээ

	Хөөрхөн хөөрхөн олон ишиг

	Хөгнө хөгнөөр дүүрэн болжээ

	Ганц ч ишигний осол эндэлгүй

	Гарзгүй мэнд өсгөж чаджээ

	 

	Бадрах малчин гайхаж

	Баярын царайгаар мишээж,

	— Жижигхэн байж чи ер нь

	Жигтэйхэн тусч охин юм аа гэж

	Оюунтүлхүүрт хэлэв гэнэ

	— Ишигхэн байж чи ер нь

	Ихээхэн тусархаг амьтан юм аа гэж

	Зуу зууд бас хэлэв гэнэ.

	Тэр хоёр "баярлалаа" гээд

	Тэндээс гарч буцав гэнэ

	Тэгж явахдаа төөрөөд

	Тэнэж явчих дөхөж гэнэ

	Ууртай догшин салхи

	Улаан шороон шуурга

	Буцах замд нь тохиолдож

	Будилуулж орхисон байхгүй юу?

	 

	Зүг чигээ алдчихаад

	Зүдэрч явахад нь харин

	Саахалт айлын хэдэн жаалтай

	Санамсаргүй уулзав гэнэ.

	 

	— Цэвэрхэн охин та минь

	Цэнхэрхэн ишиг чи минь

	Зам чигээ алдаа юу

	Захгүй талд төөрөө юу? гэж

	 

	Ухаа морьтой нэг жаал

	Уулзангуутаа асууж гэнэ

	 

	Байз байз эд чинь хөөе

	Багадаа бидний уншдаг байсан

	Багачуудын нөгөө сэтгүүлийн

	Баатрууд байх чинь юу билээ? гэж

	 

	Алаг морьтой нэг жаал

	Ажиглаж байснаа хэлж гэнэ

	 

	Нээрээ, нээрээ тийм байна

	Нэр чинь Оюунтүлхүүр, зуу зуу биз дээ

	Би ч мөн таньж байна

	Бид та нарт тусална аа гэжээ

	 

	Сургуулийн жаалууд тэр хоёрыг

	Сундалж аваад давхив гэнэ

	Саадгүй замд нь оруулж өгөөд

	Сайн яваарай гэж гэнэ

	Оюунтүлхүүр зуу зуу хоёртоо.

	Олон хүүхэд хайртай юм байна

	 

	Хоёрдугаар үлгэр

	 

	Зун юм санжээ! Тэр хоёр

	Зуслангуудаар аяллаа зохиож

	Зуу зуун хүүхэд багачуудад

	Зураг зааж, дуу сургахаар

	 

	Үргэлж ажилладаг сэтгүүлээсээ

	Үүрэг аваад гарсан юм байж

	 

	Хангайн зусланд очсон даруйгаа

	Хамаг хүүхдийг цуглуулж байгаад

	Уран зураг зурж заав

	Уян дууг дуулж заав

	 

	Хөөрхөн охин Оюунтүлхүүр

	Хөххөн ишиг зуу зуутайгаа

	Хөтлөлцөнхөн яваад ирэв үү?

	Хөөрөлдөнхөн яриад ирэв үү?

	 

	Багачууд бүхэн тэр хоёрыг

	Баяр хөөртэй угтаж гэнэ ээ

	 

	Яах вэ дээ тэгээд маргаашаас нь

	Янз янзын зураг зуруулж

	Яруу яруу дуу дуулуулж

	Яамай л амжилт олж гэнэ ээ

	 

	Зураг дууг нь сураагүй хүүхэд

	Зусланд нэг ч байгаагүй гэнэ

	 

	Багш, захирал гайхаж

	Баярын царайгаар мишээж

	— Багахан байж чи ер нь

	Бахдам тусч охин юм аа гэж

	Оюунтүлхүүрт хэлэв гэнэ

	— Ямаа байж чи ер нь

	Яггүй тусархаг амьтан юм аа гэж

	Зуу зууд бас хэлэв гэнэ

	Тэр хоёр "баярлалаа" гээд

	Тэндээс гарч буцав гэнэ

	Тэгж явахдаа нороод

	Тэвдэн сандарч эхлэв гэнэ

	Тэнгэр сүртэй дуугарч,

	Тэгснээ цахилгаан цахиж

	Ширүүн хүйтэн бороогоор

	Шившиж орхисон байхгүй юу?

	 

	Шавар шалбаагтай холилдоод

	Шал болтлоо норчхож гэнэ

	Самарт явсан хэдэн жаал

	Санамсаргүй тааралдав гэнэ

	— Цэвэрхэн охин та минь

	Цэнхэрхэн, ишиг чи минь

	Цутгасан бороонд нороо юу?

	Цув шүхэргүй гараа юу?

	Улаан хацартай нэг жаал

	Уулзангуутаа асууж гэнэ

	Байз, байз эд чинь хөөе

	Багадаа бидний уншдаг байсан

	Багачуудын нөгөө сэтгүүлийн

	Баатрууд байх чинь юу билээ гэж

	Атигар нуруутай нэг жаал

	Ажиж зогссоноо хэлж гэнэ

	Нээрээ, нээрээ тийм байна

	Нэр чинь Оюунтүлхүүр, зуу зуу тийм ээ.

	Би ч бас таньж л байна

	Бид та нарт тусална аа гэжээ

	Самарчин жаалууд тэр хоёрыг

	Салхитай борооноос хамгаалж

	Саадгүй замд нь үдэж өгөөд

	Сайн хүрээрэй гэж гэнэ

	 

	Оюунтүлхүүр зуу зуу хоёртоо

	Олон хүүхэд халамжтай юм байна.

	 

	Гуравдугаар үлгэр

	 

	Намар юм санжээ! Тэр хоёр

	Налгар их тариан талбайд

	Арвин ургац хураан авахад нь

	Ах эгч нартаа тус хүргэхээр

	Дандаа ажилладаг сэтгүүлээсээ

	Даалгавар аваад гарсан юм байж

	 

	Алтан тариа халиуран найгаад

	Аварга комбайн хадан урагшлаад

	Хамаг улс хамтран ажиллаад

	Хаягдал тариаг түүж байна гэнэ

	 

	Хөөрхөн охин Оюунтүлхүүр

	Хөххөн ишиг зуу зуутайгаа

	Хөтлөлцөнхөн яваад ирэв үү?

	Хөөрөлдөнхөн яриад ирэв үү?

	Тариачин хүмүүс тэр хоёрыг

	Талархал баяртай угтаж гэнэ ээ

	 

	Яах вэ дээ, тэгээд маргаашаас нь

	Яамайхан том уут аваад

	Газарт гээгдсэн будаа бүрийг

	Ганцыг ч үлдээлгүй түүж гэнэ дээ

	Баахан хүн гайхаж

	Баярын царайгаар мишээж,

	— Өчүүхэн байж чи ер нь

	Өгөөмөр тусч охин юм аа гэж

	Оюунтүлхүүрт хэлэв гэнэ

	— Зуу зуу байж чи ер нь

	Зузаан тусч амьтан юм аа гэж

	Зуу зууд бас хэлж гэнэ

	 

	Тэр хоёр "баярлалаа" гээд

	Тэндээс гарч буцав гэнэ

	Тэгж явахдаа намрын үдэд

	Тэсэж ядталаа халууцав гэнэ

	 

	Зулай дээрээс наран төөнөж

	Зуухны гал шиг түлэн цоноож

	Сүүдэрлэх байр эрж цөхөн

	Сүрхий сандарсан байхгүй юу?

	 

	Яах ч аргаа олж чадалгүй

	Ядаад тэднийг гүйж явахад

	Аж ахуйн хэдэн жаал

	Азаар харин уулзав гэнэ

	 

	Цэвэрхэн охин та минь

	Цэнхэрхэн ишиг чи минь

	Хорвоогийн наранд хал аа юу

	Хоргодох газар хайгаа юу?

	Унадаг дугуйтай нэг жаал

	Уулзангуутаа асууж гэнэ

	Байз, байз! Эд чинь хөөе

	Бага дүүгийн минь үзээд байдаг

	Багачуудын нэг сэтгүүлийн

	Баатрууд байх чинь юу билээ гэж

	Шүхэр барьсан нэг жаал

	Шүүрс алдан хэлэв гэнэ

	Нээрээ, нээрээ тийм байна

	Нэр чинь Оюунтүлхүүр, Зуу зуу тийм үү

	Би ч бас таньж л байна

	Бид та хоёрт тусална аа гэжээ

	Өнөөх жаалууд тэр хоёрт

	Өөрөө дэлгэдэг шүхрээ бэлэглэж

	Саравч сүүдэртэй болгож өгөөд

	Сайн хариарай гэж гэнэ ээ

	Оюунтүлхүүр, Зуу зуу хоёроо

	Олон хүүхэд таньдаг юм байна.

	 

	Дөрөвдүгээр үлгэр

	 

	Өвөл юм санжээ! Тэр хоёр

	Өндөр уулын оройд авирч

	Чаргаар гулгаж сурах хүүхдэд

	Чадлын хэрээр зааж туслахаар

	Байнга ажилладаг сэтгүүлээсээ

	Багшаар томилогдон гарсан юм байж!

	Сайхан хангайн бэлд хүрч

	Сарьдаг оргилд нь авирч гарав

	Мод, төмөр олон чаргатай

	Монгол орос хүүхдүүд байв

	 

	Хөөрхөн охин Оюунтүлхүүр

	Хөххөн ишиг Зуу зуутайгаа

	Хөтлөлцөнхөн яваад ирэв үү?

	Хөөрөлдөнхөн яриад ирэв үү?

	Хүүхдүүд тэднийг угтаж аваад

	Хүрээлэн тойрч баясав гэнэ ээ

	Яах вэ дээ тэгээд тэр л дороо

	Яаж чухам гулгах тухай

	Уруу буухдаа чаргаа залах

	Буруу явчихвал чадлаа гаргах

	Бүх аргыг зааж сургаад

	Бүгдийг нь уралдуулж гэнэ ээ

	Баахан хүүхэд гайхаж

	Баярын царайгаар мишээж,

	— Жаахан байж чи ер нь

	Жавхаа төгс охин юм аа гэж

	 

	Оюунтүлхүүрт хэлэв гэнэ

	— Мал байж чи ер нь

	Маш тусч амьтан юм аа гэж

	Зуу зууд бас хэлэв гэнэ

	 

	Тэр хоёр "баярлалаа" гээд

	Тэндээс салж буцав гэнэ

	Тэгж явахад нь хүйтэн эхэлж

	Тэсэж ядан даарав гэнэ

	 

	Огторгуйг үүл бүрхэж

	Од мичдийг халхалж

	Оройн жавар тачигнаж

	Осгоох шахсан байхгүй юу?

	 

	Даанч их бээрээд

	Дагжин чичирч байтал нь

	Уулнаас нөгөө чаргачид нь

	Уруудаж явахдаа гүйцэв гэнэ

	Цэвэрхэн охин та минь

	Цэнхэрхэн ишиг чи минь

	Хөнгөн хувцастай гар аа юу

	Хөлдөх шахтлаа даараа юу

	Ууланд байсан нэг жаал

	Уулзангуутаа асууж гэнэ

	 

	Байз байз эд чинь хөөе

	Багадаа миний үздэг байсан

	Багачуудын нөгөө сэтгүүлийн

	Баатрууд байх чинь юу билээ гэж

	Арьсан дээлтэй нэг жаал

	Ажиж харснаа хэлж гэнэ

	Нээрээ, нээрээ! Тийм байна

	Нэр чинь Оюунтүлхүүр зуу зуу тийм ээ?

	Би ч бас таньж л байна

	Бид та нарт тусална аа гээд

	 

	Орос жаал Серёжа харин

	Оготор пальтогоо тайлж

	Давхарлаж тэдэнд өмсгөж өгөөд

	Дажгүй ээ! гээд явцгааж гэнэ

	Оюунтүлхүүр зуу зуу хоёртоо

	Орос монголгүй найртай юм байна.

	 

	Төгсгөл

	 

	Хөөрхөн охин Оюунтүлхүүр

	Хөххөн ишиг зуу зуутайгаа

	Хөтлөлцөнхөн явж байна

	Хөгжилдөнхөн ярьж байна

	 

	Нарт дэлхийд төрснөөс хойш

	Найз дотно болсноос нааш

	Намтар түүх нь ямар байсныг

	Наргиа шүлгээс мэдлээ, та нар.

	1976

	Бяцхан Тэгшээгийн анхны өдөр

	 

	Шинэхэн хувцсаа өмсөөд

	Ширэн цүнхээ үүрээд

	Сурагч болж, ном заалгахаар

	Сургуулийн зүг алхлаа, би.

	 

	Манай сургууль өндөр юм

	Маш олон цонхтой юм

	Наранд шил нь гялалзаад л

	Намайг даллах шиг санагдлаа

	 

	Үзтэл миний бүх юм

	Үнэндээ гэхэд цөм шинэ

	Үүнээс зөвхөн Тэгшээ би л

	Үлдсэн ганц хуучин нь байна.

	 

	Үүрсэн цүнх ч цоо шинэ

	Үзэг харандаа ч цоо шинэ

	Үзэх ном ч цоо шинэ

	Бичих дэвтэр ч цоо шинэ.

	 

	Бум түмэн багачууд тэнд

	Бужигнанхан наадаж байна.

	Баясал хөөр болцгоогоод

	Баяр ёслол хийж байна

	 

	Урьд өмнө нь нэг удаа

	Уулзаж байсан багшийгаа

	Олон хүүхдийн дундаас

	Олдог бол уу гэж бодлоо.

	 

	Тэгтэл тэндээс нэг хүн

	"Тэгшээ!" гэж дууддаг байна

	Баахан хүүхдийн дотроос

	Багш намайг таньдаг байна.

	 

	* * *

	 

	Багачуудтай нийлээд тоглож байтал

	Багш ирээд "жагсацгаа"! гэлээ

	Бид үймэлдэж тэрхэн дороо

	Бие биетэйгээ зэрэгцээд зогслоо.

	 

	Өндөр намаараа жагсах гээд

	Өчнөөн их ажил боллоо

	Ялимгүй өндөр жаалууд ч байна

	Яг чацуухан хүүхдүүд ч байна.

	 

	Тэдний дунд нь би зогслоо

	Тэгтэл хонх цангинан дуугарлаа

	Өндөр дээр зогссон нэг хүн

	Өргөөд түүнийг цохиж байна.

	 

	* * *

	 

	Багш биднийг хамаандалж

	Баруунтай-ший! гэлээ шүү

	Бид баахан мунгиналдаж

	Бие бие өөдөө эргэцгээлээ.

	 

	Ашгүй тэгтэл багш ирээд

	Ар араасаа харцгаа! гэлээ

	Ангидаа одоо орцгоо гэлээ

	"Алхаад марш!" гээд дагууллаа.

	 

	* * *

	 

	Шинэхэн ангидаа бид ороод

	Ширээ ширээндээ бүгд суув

	Миний хажууд манай байрын

	Минжирмаа гэдэг охин таарав.

	 

	Гялтганасан хар самбар байна

	Самбарын дэргэд шохой байна

	Тэр шохойг авсан дороо л

	Тэрэг морь зурах сан гэж бодлоо.

	 

	Хатуу цаасан хайрцаг дотор

	Хачин олон үсэг байна

	Хаана ч таньдаг "А" маань харин

	Хамгийн эхэнд харагдаж байна.

	 

	Самбарын хажууд надаас өндөр

	Сампин гэдэг юм байна

	Тэрний эрих нь мундаг том

	Тэрэгний дугуй болмоор юм байна.

	 

	Эгнэсэн олон цонхны наагуур

	Эрээн цэцгүүд ургасан байна

	Эгцлээд сайн хараад байвал

	Эрвээхэй ер үзэгдэхгүй байна.

	 

	Ямар хичээл эхлээд хийхийг

	Яаж би мэдэх билээ дээ

	Гар зургийн хичээл болбол

	Гэр зурна даа гэж бодож суулаа.

	 

	Багш бидэнд нэрээ хэлж

	Багачуудтайгаа танилцаж авлаа.

	Анхны хичээл ингээд эхэлж

	А-гийн өрөөсөн ташууг зурлаа.

	1972

	 


Булт хүүхдэд бушуухан хүргэх шүлэг

	 

	Энэ шүлгийг яаруухан бичиж

	Эн түрүүн бушуухан хэвлүүлж

	Бүх хүүхдэд уншуулан дуулгая

	Бүгдийг тэгээд уриалан дуудъя

	 

	Трактор, комбайн яваад өнгөрсөн

	Тариа будааг нь хураагаад авсан

	Уудам талбайд хоёр хүүхэд

	Уут бариад тонголзож явах юм.

	 

	Хоосон талбайгаас юугаа түүж

	Хоёр хүүдийгээ дүүргэх юм бол

	Гайхаад би зориуд үзэхээр

	"Газ" машинаар давхиад очлоо.

	 

	Харин тэгтэл хоёр жаал

	Хаягдсан будаа түүж байлаа

	Ширхэг ширхгээр чимхлэн авч

	Шилэн уутандаа нэмж байлаа.

	 

	Наашаа харах сөхөө ч үгүй

	Надтай ярих сэхээ ч үгүй

	Хоёр жаал түүсээр байна

	Хоорондоо бас уралдсаар байна.

	 

	Мань хоёр саваа дүүргэж

	Магнайныхаа хөлсийг сая л арчив

	Тэгээд тэр ингэж ярив

	Түүнийг нь би тэмдэглэж авав.

	 

	— Хайран сайхан тариа будаа

	Хаягдаж байна, үрэгдэж байна

	Үүнийг түүж үйлдвэрт өгвөл

	Үлэмж ашиг болох юм байна.

	 

	Амттай сайхан талх болох

	Аятай гайхам боов болох

	Алттай зүйрлэдэг тариа маань

	Амьдралын чухал хүнс юм.

	 

	Багачууд бид санаачилж

	Байгаа цагаа самбаачилж

	Ургацын талбайд орхигдсон будааг

	Уут саваар түүцгээх юм бол

	 

	Нийгэмд маань ашигтай юм

	Нийтэд маань хэрэгтэй юм

	Бид хоёрын энэ уриалгыг

	Бичиж хэвлүүлж өгөөрэй! гэлээ

	 

	Энэ шүлгийг яаруухан бичиж

	Эн түрүүн бушуухан хэвлүүлж

	Бүх хүүхдэд уншуулан дуулгав

	Бүгдийг тэгээд уриалан дуудав1.

	1972

	 


Төөрсөн хүүхэд

	 

	Гучаад жилийн урьд гэнэ

	Дөчөөд оны үед л гэнэ

	Гурван майхантай аянчид гэнэ

	Дөрвөн галтай айлчид гэнэ.

	 

	Эрэл хайгуул хийгчид л гэнэ

	Элдэв юмс түүгчид л гэнэ

	Энтээ холоос ирсэн л гэнэ

	Эрдэнэтийн хормойд буусан л гэнэ.

	 

	Үдшийн бүрий болсон юм санж

	Үнэгэн харанхуй бүрхсэн юм санж

	Хайгуулчийн хүүхэд гүйсэн юм санж

	Хайрхан ууланд гарсан юм санж

	Тэгж яваад төөрсөн юм санж

	Тэвдэж айгаад уйлсан юм санж

	Эцэг эх нь сандарсан юм санж

	Эцтэлээ эрээд олоогүй юм санж.

	 

	Араатан ирвэл тархийг нь хагалж

	Амиа хамгаалах гэсэн юм даг уу

	Хүү тэгээд бяцхан гартаа

	Хүрэн чулуу атгасан юм санж.

	 

	Энхрий хүүгийнхээ чулуун зэвсгийг

	Эцэг нь аваад шидчихээгүй юм санж

	Хүүхдийн заяа их байдаг юм гэж

	Хүнд өгч шинжүүлсэн юм санж.

	 

	Харин тэгтэл тэр чулуу нь

	Хачин ховор хүдэр юм санж

	Ертөнц дахинаа нэн үнэтэй

	Есөн эрдэнийн нэг юм санж.

	 

	Эрдэнэт уулын эрдэнийн чулууг

	Энэ хүүхэд олсон юм санж

	Эвлүүлж бичсэн миний шүлгийн

	Эзэн баатар болсон юм санж

	 

	Одоо тэр том оо болоод

	Овор суусан эр яваа даа

	Олсон нээснээ хэдий нь мартаад

	Орчлонгийн нэгтээ амьдарч байгаа даа.

	 

	Төв даруухан түүнийг олж

	Төр засагтаа дуулгах юм сан

	Эрдэнэтийн бяцхан пионер нь гэж

	Энгэрт нь одон зүүлгэх юм сан

	1975

	 


АЛХААД МАРШ

	(Энэ шүлгийг пионерын эрэн сурвалжлах клубийнхэнд зориулав)

	 

	Хонгор говьдоо атан тэмээгээр

	Холын Алтайдаа авто машинаар

	Умар өмнө рүү галт тэргээр

	Уудам дорно руу онгоц хөлгөөр

	 

	Онгон талынх нь ялгуун саарлаар

	Ойр орчных нь явган маршаар

	Арвин нутгаараа аялан хэрэх

	Аливаа сониныг ажиглан харах

	 

	Эрэн сурвалжлагч пионерын цуваа

	Эгнээ салаагаараа жигдрээд байна

	Аялгуут бүрээ цангинан эгшиглэж

	Алаг бөмбөр нижигнээд байна.

	 

	Аранзал бүч салхинаа намирч

	Ариухан дуу сансарт хадаж

	Хүсэл гэдэг сайхан хүлгээрээ

	Хүний үрс алсыг зорилоо.

	 

	Уулсын дундах эгцлэг өндөрт

	Улаан таван хошуу тэмдэгтэй

	Ардын партизаны хуучин малгай

	Аясын салхинд гандан хэвтэнэ,

	 

	Тэр малгайных нь хажуухан талд

	Тэрсүүд дайсныг номготгон дарсан

	Ган сэлэм нь зэвэрсэн үзэгдэнэ

	Ганган ташуур нь бяцарсан харагдана.

	 

	Эрэн сурвалжлагчид тэнд хүрвэл

	Эрхэм түүнийг олж авна

	Хэн гэдэг нь баатарлаж явсныг

	Хэзээ, хаана байлдаж ялсныг

	 

	Олж сурвалжилсан тэр пионер л

	Олон түмэндээ хэлж чадна

	Өчнөөн сонин олз омгоор

	Өнгөрсөн түүхээ баяжуулж чадна.

	 

	Эх орныхоо ялалтын төлөө

	Эрэлхэг тулалдаанд оролцож байсан

	Халхын голын дайчин хөвгүүд

	Хаа нэгтэй алхалж явна.

	 

	Аймшигт тэр тулалдааны үед

	Ангийнхаа давшилтыг галаараа хангаж

	Мөхөлт дайсны пулемётын цэгийг

	Мөлхөж очоод сөнөөсөн тухайгаа

	 

	Өөрөө ч төдий л тоож яваагүй

	Өрөөл бусдадаа тоочиж яриагүй

	Цэргээс халагдаж нутагтаа ирээд

	Цэлгэр талын адуучин болжээ.

	 

	Энэ хүнийг сураглан бэдэрч

	Эрэн сурвалжлагч олж уулзвал

	Ширүүн дайны эрэлхэг тэмцлийн

	Шинэ сониныг нээж чадна.

	 

	Улирч өнгөрсөн явдал дотор

	Удаж өвгөрсөн яриан дотор

	Эгэл хүмүүсийн түүхэн дотор

	Элдэв учралын түүвэр дотор

	 

	Хэрэгтэй юм зөндөө байдаг

	Хэлүүштэй юм аандаа гардаг.

	Судалмаар зүйл түмэнтээ бий

	Сурмаар зүйл бумантаа буй.

	 

	Ах эгч нарын амьдрал дунд

	Аялсан эрсэн ажлын дүнд

	Эх орноороо хэрэн сүлжсэн

	Элдэв сониныг харан шинжсэн

	 

	Баялаг эрдэнийн ордыг нээсэн

	Барагдашгүй нефтийн оргилыг цоолсон

	Байгалын нууцыг ажиглан таньсан

	Байнгын нөөцийг ашиглан авсан

	 

	Өчнөөн төчнөөн сайхан туршлага

	Өвлөж авмаар гайхам жишээ

	Өмнө минь тод дурайж байна

	Өсвөрийн биднийг уриалж байна.

	 

	Тал нутгийн малчин өвгөн

	Тавиун бэлчээрт хонио хариулахдаа

	Жирийн нэгэн чулуу олсон нь

	Жигтэйхэн үнэт эрдэнэ байсан юм.

	 

	Хангайн нэгэн адуучин эр

	Хаа холын оторт явахдаа

	Дээр галавын сонин амьдралын

	Дэлхийд ховор баримт олсон юм

	 

	Тэнэгэр говийн ерийн охин

	Тэмээн сүргээ тууж явахдаа

	Эртний хүний эдэлж байсан

	Этгээд содон багаж олсон юм.

	 

	Эх орон өлгий нутаг минь

	Эрдэнэ баялгаараа элбэг билээ

	Шинэ өсвөрийн пионер бид

	Шинжилж нээх хувьтай билээ.

	 

	Бүлэг дуулж бай! Алхаад марш!

	Бүрээ бөмбөрөө дуугаргаад марш!

	Бүчээ салхинд намируулаад марш!

	Бүхий олноо дуулаад марш!

Notes

		[←1]
	 Зохиолчийг намар хөдөө нутгаар аялж явахад үнэхээр ийм үйл явдал тохиолдсон бөгөөд ирмэгцээ энэ шүлгийг бичиж "Пионерын үнэн" сонинд хэвлүүлжээ. Шүлгийг уншаад зарим нэгдэл сангийн аж ахуйн сургуулийн хүүхдүүд тариа түүж улсдаа тушаасан удаатай.

